
        
            
                
            
        

    
	К. В. ЖЕЛУБОВСКАЯ ба Ю. С. ЖЕЛУБОВСКИЙ

	 

	ШОРООН БУДГИЙГ ЯАЖ БОЛОВСРУУЛАН БЭЛТГЭХ ВЭ?

	 

	“Шинжлэх Ухааны Хүрээлэнгийн хэвлэл” Улаанбаатар хотноо 1948 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс хураангуйлан орчуулсан Ш. ЦЭВЭГ

	Орчуулгыг редакторласан Я. ЦЭВЭЛ

	 


ОРШИЛ

	Манай улсын, улс ардын аж ахуй, соёлыг хөгжүүлэх таван жилийн төлөвлөгөөнд тус орны дотор төрөл бүрийн барилгуудыг бүтээн босгох явдал төлөвлөгдсөн байна. Үүнд: барилгын материалууд, түүнчлэн янз бүрийн будгийн зүйлс ихээхэн хэмжээгээр шаардагдаж байна.

	Эл шаардлагыг хангах материаллаг бололцоо манай орны дотор бий бөгөөд бид тэдгээрийг зохих хэмжээгээр боловсруулан ашиглаж болох чадвар нөхцөл байна. Гэтэл бид, тэдгээрийг ашиглах талаар анхаарч ажилласангүй ба ялангуяа барилгын үйлст хэрэглэгдэх янз бүрийн будгийн зүйлсийг орон нутагтаа өөрсдөө боловсруулан ашиглах талаар ажилласан нь маш бага байна.

	Монгол Ардын Хувьсгалт Намын 11 дүгээр Их хурлаас «... орон нутгийн ресурсийг1 аль болох ихээр хэрэглэх ... дотоодод хийж болох таваарыг гадаадын захиалгаас хорогдуулан хасах...» гэж заажээ.

	Иймд энэхүү тогтоолыг хот хөдөөгийн гар үйлдвэрийн байгууллага, артель, нэгдлүүдээс биелүүлэх явдалд гарын авлага тусламж болгох зорилгоор К. В. Желубовская, Ю. С. Желубовский нарын зохиосон «Бүгд Найрамдах Монгол Ард Улсын минералын будгийн ордуудын тойм» гэдэг эмхэтгэл зохиолыг хураамжлан орчуулж, «шороон будгийг яаж боловсруулан бэлтгэх вэ?» гэдэг нэрээр нийтлэв.

	 

	Орчуулагч Ш. ЦЭВЭГ



	
УДИРТГАЛ

	Бүгд Найрамдах Монгол Ард Улсын хөгжиж яваа үйлдвэр ба барилгын ажлууд болон, соёл боловсролын талаар авагдаж байгаа олон тооны арга хэмжээ нь янз бүрийн барилгын материалууд болон, төрөл бүрийн будаг, юуны урьд минералын будгуудыг жилээс жил ирэх тутам ихээхэн хэмжээгээр шаардаж байна.

	Монгол Улсын минералын будгийн бүх хэрэгцээ нь сүүлийн үе хүртэл Зөвлөлт Холбоот Улсаас төрөл бүрийн будгуудыг тээвэрлэн авчрах явдлаар хангагдаж байсан бөгөөд тэгэхдээ уул будгуудыг боловсруулахад хэрэглэгдэх материал нь тус улсад байхгүй буюу эсхүл тэдгээрийг боловсруулан гаргахад тусгай нарийн тоноглол хэрэгсэл шаардагдах тийм будгуудыг авчирч байснаар үл барам, харин ч онцын хүч хөдөлмөрийг шаардахгүйгээр тус улсад боловсруулагдаж болох будгуудыг ч авчирч байсан юм.

	Монгол Улсад минералын будгийг боловсруулах түүхий эд бий боловч, түүнийг ашиглах явдал туйлын бага байна. Байгаль дахь минералын будгийг ийнхүү өчүүхэн төдий ашигладгийн нэг шалтгаан нь, юуны урьд уул будгийн ордууд чухам хаана, ямар газарт байдгийг бараг мэддэггүйн харгай болно. Үүний сацуу, ардууд болон, орон нутгийн албан байгууллагын эрх баригчид, ялангуяа гар үйлдвэрийн нэгдлүүдийн ажилтан, ажилчид нь байгаль дахь минералын будгийг яаж ашиглахыг мэддэггүй учраас тийнхүү ашиглаж чаддаггүй байжээ.

	Тус зохиолын зорилго нь, байгаль дахь минералын будаг, тэдгээрийн чанар болон, түүхий эдийг хэрхэн ашиглаж авах ба будгуудыг хэрхэн боловсруулах хийгээд тус Монгол Улсад энэ хэр олдсон будгийн ордуудын тухай товчоор тодорхойлох явдалд оршино.

	 


МИНЕРАЛЫН БУДГИЙН ЧАНАРЫН ТОДОРХОЙЛОЛТ БА БУДГУУДЫГ ЮУНД ХЭРЭГЛЭХ вэ?

	 

	А. БУДГИЙН АЧ ХОЛБОГДОЛ БА ТҮҮНИЙГ ЮУНД ХЭРЭГЛЭХ НЬ 

	Будгууд бол барилгад чухал хэрэглэгдэх материалуудын нэг мөн. Ямар нэгэн том жижиг барилгыг босгоход янз бүрийн будаг заавал хэрэглэгддэг байна. Янз бүрийн барилга, орон сууцны барилгууд болон, зүйл бүрийн эд хогшлыг будахдаа тэдгээрийг зөвхөн гоёмсог сайхан, үзэмжтэй болгохын төлөө буддаг гэж зарим хүмүүс боддог. Энэ нь будгийг хэрэглэх явдлын нэг тал юм. Харин будгуудын хамгийн чухал ач холбогдол нь юуны урьд уул будсан эдийг гэмтлээс хамгаалах явдалд оршино. Хэрэв байшингийн шал, хаалга, цонхны жааз зэрэг модоор хийсэн зүйлсийг будахгүй юм бол тэдгээр нь богино хугацааны дотор өгөрч хагарах зэрэг гэмтэлд учирна. Тэрчлэн модон хашаа буюу байшингийн модон дээвэр ба хананууд нь үргэлж хур бороо, нар, салхины нөлөөнд орших тул түргэн ялзарч өмх болдог байна. Хэрэв байшингийн төмөр дээврийг будахгүй бол мөн дээврийн төмөр нь 2—3 жилийн дотор зэвэрч гэмтлийг олно. Харин түүнийг тосон будгаар будах юм бол нэлээд удаан хугацааны дотор зэвэрч гэмтэхгүй бөгөөд үе үе болж түүнийг дахин будаж байх юм бол хэдэн арваад жилд ч зэвэрч гэмтэхгүй юм аа.

	Иймд, мөн завод, фабрикийн доторх тоноглол, багаж хэрэгслүүд болон, автомашин, төрөл бүрийн буу зэвсэг зэргийг түүнчлэн буддаг юм аа.

	Нөгөө талаар тосон будгаар будсан зүйлүүдийг угааж цэвэрлэхэд хялбар байдаг тул, орон сууцын доторх зөвхөн шал, цонхны жааз зэргийг буддаг биш, мөн түүнчлэн эд хогшлыг ч буддаг байна. Сургууль, клуб зэрэг олон нийтийн газрууд дахь хогшлыг мөн тосон будгаар будна. Эмнэлгийн газрууд, төрөх тасаг, хүүхдийн цэцэрлэг зэрэг газруудын бүх хогшлыг тостой цагаан будгаар, хана туургыг нь цайвар цагаавтар өнгийн будгаар буддаг байна. Энэ нь уул орон сууц, өрөө тасалгаануудыг гэрэл гэгээтэй болгох, түүний доторх хогшлууд дээрх бохир хир буртгийг олж үзэхэд хялбар болгох ба мөн цэвэрлэж ариун цэвэр болгох явдлыг хялбарчлахын төлөө тийнхүү буддаг байна.

	Заримдаа, дээр дурдсанаас өөр зорилгуудыг хангахын тул мөн будгийг хэрэглэдэг байна. Үүнд ямар нэгэн цайвар цагаан өнгөтэй юм нь хар буюу бараан өнгөтэй юмнаас наранд багаар халдгийг хэн бүхэн мэднэ. Ийм учраас ямар нэгэн юмыг наранд хэтэрхий их халаахгүй гэвэл, түүнийг цагаан өнгийн будгаар буддаг байна. Жишээлбэл: байшингийн хана туурга, бензиний цистерн зэргийг цагаан өнгийн будгаар буддаг байна.

	Байлдааны үест бол барилгуудыг далдлах, байлдааны техник зэвсгийг танигдахгүй болгох зэрэг зүйлд мөн будгийг хэрэглэх явдал шаардагдах юм. Тэрчлэн, зарим юмыг тод тодорхой болгохын тул будгийг хэрэглэдэг байна. Жишээлбэл: замын таних тэмдгүүд, үйлдвэрийн газрууд дахь тоноглол машинуудын зарим хэсгийг бусад хэсгүүдээс ил тод харагдуулахын тул тийнхүү будгуудыг хэрэглэнэ.

	Дээр дурдсанаас гадна, гоёмсог сайхнаар будсан янз бүрийн юмнууд, жишээлбэл: гэрийн мод, авдар шүүгээ, сав суулга зэрэг нь хүний нүдэнд зохистой харагдаж сэтгэлийг баясгуулдаг байна.

	Эл бүхнийг энгийн минералын будгуудаар гүйцэтгэж болох юм.

	 

	 

	Б. ЯМАР БУДГУУД БАЙДАГ ВЭ? 

	Бидний хэрэглэдэг янз бүрийн будгууд нь үндсэндээ хоёр анги ялгаварлагддаг байна. Үүнд: амьтад ба ургамлуудын амьдралын үрээр үүсэж гарсан будгуудыг органик будгууд гэж нэрэлдэг юм. Органик будгууд бол маш сайхан бөгөөд хурц тод өнгөтэй байдаг боловч, үнэ өртөг ихтэйн дээр, барилгын зүйлд тохиромж багатай байдаг байна.

	Төрөл бүрийн хүдэр, минерал, нанхи шороо зэрэг уулын чулуулгуудаас боловсруулан гаргадаг будгуудыг минералын будгууд буюу ярианы хэлээр шороон будгууд гэж нэрлэнэ. Зарим минераллаг будгууд нь цаашид онцын боловсруулах явдлыг шаардахгүйгээр шууд будаг болгож хэрэглэхэд дүүрэн тохирдог байна. Байгальд бүрэлдсэн хэвээр нь будаг болгож хэрэглэхэд өөрийн чанарын хувиар бололцоотой будгууд байдаг байна. Эдгээр нь гол төлөв хурц тод өнгөтэй нанхи шороо, нунтаг хөрс, мөн заримдаа бичгийн шохой, балт чулуу, оюу зэрэг чулуулгууд ба минералууд болно.

	Эдгээрийг нунтаг болгон нүдэх, шигших, тунгаах зэрэг энгийн аргуудыг хэрэглэж, шороон будгийг бэлтгэн авч болох юм.

	Одоо цагт хэрэглэгдэж байгаа будгуудын ихэнхийг фабрик заводуудад боловсруулж гаргадаг байна. Тэгэхдээ янз бүрийн бодисуудыг хооронд нь хольж найруулах замаар төрөл бүрийн будгуудыг боловсруулж гаргана. Жишээлбэл: каолин гэдэг цагаан өнгөтэй нанхи шороо, хужир ба зарим бусад бодисуудыг найруулж ультрамарин гэдэг цэнхэр хөх будгийг боловсруулан гаргадаг байна.

	Фабрик заводуудад боловсруулагдсан хиймэл будгууд маш олон янз байдаг ба хурц өнгөтэй байдаг боловч, байгаль дахь минералын будгуудын зарим нь өнгийн талаар хиймэл будгаас төдий л муу биш байдаг байна. Харин байгалийн минералын будгууд нь ямар нэг юмыг ялзарч муудах буюу зэвэрч гэмтэхээс хамгаалах чанарынхаа талаар фабрикийн төвөг бүхий ажиллагаагаар боловсруулагдсан хиймэл будгуудаас дордохгүй юм.

	 

	 

	В. ГОЛЛОХ БУДГУУД 

	Байгальд олдох тод хурц өнгөтэй, нанхи шороо, хүдэр, бусад уулын чулуулгууд ба минералуудыг шороон будгууд гэж нэрийднэ. Байгаль дахь ямар нэгэн өнгөт бодисоос, ялангуяа шороолог чанартай бодисуудаас будгийг боловсруулан гаргахдаа нүдэж нунтаглах, шигших, тунгаах ба мөн заримдаа улайсгах зэрэг энгийн хялбар аргуудыг хэрэглэж гаргадаг байна.

	Шороон будгийг заримдаа мөн өнгөт буюу будагт шороо гэж нэрлэх ч бий. Байгальд чухам ямар ямар шороон будгууд байдгийг дор тодорхойлбол:

	 

	УЛААН БУДГУУД

	Байгальд олдох улаан өнгөтэй шороон будгууд нь ихэнхдээ төмрийн ислүүдийн хольцтой учраас хурц өнгөтэй болж тогтсон нанхи шороонууд болох юм. Уул нанхи шороон өнгө нь төмрийн ислүүдийн хольцтой холбоотой бөгөөд түүнээс нөлөөлөгдөнө. Иймд, нанхи шороон доторх төмрийн исэл хэдий чинээ их бол уул шороон будгийн өнгө нь төдий чинээ хурц болго. Улаан өнгөтэй будгуудыг үндсэнд нь хоёр анги ялгаварлаж, хонд би улаан зос гэж тус тус ялгаварлан үзнэ.

	УЛААН ЗОС: 

	хүрэн улаан ба улаавтар хүрэн өнгөтэй шороон будгийг улаан зос гэнэ. Төмөрлөг боксит гэдэг хөнгөн цагааны төмөрлөг хүдэр буюу эсхүл төмрийн ислүүдийн хольцоос нөлөөлөгдөж улаан өнгөтэй болсон нанхи шороог жижиглэн нунтаглаж, улаан зосыг боловсруулна. Улаан зосыг боловсруулж гаргахад хэрэглэгдэх боксит ба нанхи шороо нь 15-45 хувь хүртэл төмрийн исэлтэй байх ёстой. Улаан зосыг улайсгахад түүний өнгө нь хувирч бүдэг улаан буюу хүрэвтэр болно. Улаан зос нь мод ба металл—төмөрлөг зүйлсийг будахад нэлээд тохиромжтой сайн будаг болно.

	Түүнийг олиф зэрэг чанасан тостой хольж найруулаад юмыг будахад тэр нь толботож цоохордохгүй бөгөөд хэдэн жилийн туршид ямар ч гэмтлийг олохгүй юм. Улаан зосыг боловсруулан гаргахад хэрэглэгдэх түүхий эд нь манай улсын дэвсгэр нутагт элбэг олдоно (тус улсад хаана ямар будгууд байгааг хойно үзнэ үү).

	ТӨМРИЙН ХОНД: 

	төмрийн хонд нь ухаа улаан өнгөтэй байдаг боловч, наранд удаан байхдаа зосын нэгэн адил бүдэг бараан өнгөтэй болно. Энэ будгийг боловсруулахдаа 90 хувь хүртэл төмрийн исэлтэй ба нанхи шороо багатай түүхий эдийг хэрэглэдэг байна. Үүнд гол төлөв төмрийн улаан ба хүрэн хөр, мөн түүнчлэн манганлиг ба төмөрлөг хүдрүүд нь хондыг боловсруулахад хэрэглэгдэх түүхий эд нь болно. Хонд бол бусад будгуудтай холилдохдоо хялбар тул, янз бүрийн туяа, сүүдэртэй будгуудыг гаргахад тохиромжтой юм. Төмрийн хонд нь ихээхэн батжилтай бөгөөд цоохорддоггүй тул нар, салхи болон, агаар улирлын бусад нөлөөнүүдэд тэсвэртэй будаг болно.

	Тосон хонд будаг бол төмөрлөг зүйлсийг зэврэхээс ба модоор хийсэн юмыг илжирч өмхрөхөөс хамгаалж чадна. Хондыг боловсруулан гаргахад хэрэглэгдэх түүхий эдийн бэлтгэл баялаг нь манай улсын нэлээд хэдэн газарт ихээхэн хэмжээгээр бий юм.

	Улаан өнгөтэй бусад минералын будгуудын дотроос шунхыг товч дурдъя. Шунх бол мөнгөн ус ба хүхэр хоёрын химийн найргаас бүрэлдсэн, хурц улаан өнгөтэй, маш их батжилтай, сайн чанартай будаг болно. Шунх нь их үнэтэй будаг болох тул түүнийг төдий л ихээр хэрэглэдэггүй юм.

	Шар зосыг галд түлж улайсгах юм бол улаан өнгөтэй будгийг гаргаж авч болох юм.

	 

	ШАР БУДГУУД

	ШАР ЗОС: 

	шар зос нь үндсэндээ цайвар шар өнгөтэй байдаг боловч, түүний дотор төмрийн ислүүд болон, манганы ислийн услаг найргууд хольцолдсон байвал улаавтар шар ба хүрэн өнгөтэй ч байдаг байна.

	Ийм учраас ч түүнийг галд түлж улайсгах юм бол улаан өнгөтэй болж хувирдаг байна. Шар зосыг гол төлөв төмрийн услаг ислүүдийн хольц бүхий нанхи шороонуудаас боловсруулан гаргадаг бөгөөд тэрхүү нанхи шороо нь 10-аас 30 хувь хүртэл төмрийн исэлтэй байвал зохино. Шар зос бол ихээхэн батжилтай, гэрэл ба агаар улирлын байдалд тэсвэртэй будаг юм.

	Шар зосыг боловсруулан гаргах ажиллагаа нь маш хялбар болох учраас тэр нь хамгийн хямд бөгөөд хамгийн өргөнөөр хэрэглэгдэх будгуудын нэг мөн болно. Шар зосыг тос, ус, цавуу ба паалан зэрэгтэй хольж хэрэглэдэг байна.

	Шар зосыг боловсруулан гаргахад хэрэглэгдэх түүхий эд манай улсын дэвсгэр нутагт, ялангуяа говь зүгийн нутгуудад ихээхэн хэмжээгээр олдоно.

	 

	ХҮРЭН БУДГУУД

	Хүрэн өнгөтэй шороон будгууд нь манганы давхар исэл, төмрийн исэл буюу эсхүл органик хольцуудын нөлөөгөөр хүрэн өнгөтэй болж тогтсон нанхи шороонууд болно. Эдгээрээс гадна, хүрэн өнгөтэй, хөвсгөр шороолог бодисууд байгальд олонт тохиолддог боловч, цөмийг будаг болгож хэрэглэхэд төдий л тохирдоггүй байна. Хүрэн будгуудын дотроос дурдвал:

	ХҮРЭН ЗОС (УМБРА) 

	нь үл мэдэгдэхүйц ногоовтор туяатай, хүрэн өнгөтэй шороон будаг болно. Энэ өнгө нь төмрийн исэл ба манганы давхар ислүүдийн хольцоос нөлөөлөгдөнө Хүрэн зосыг боловсруулан гаргахад хэрэглэгдэх түүхий эд нь 25-аас 300 хувь хүртэл төмрийн исэл ба 7-гоос 14 хувь хүртэл манганы давхар исэл бүхий хүрэн өнгөтэй нанхи шороонууд болно. Хүрэн зос бол агаар улирлын байдал ба гэрэлд батжилтай сайн будаг болох боловч, түүнийг өчүүхэн төдий халаавал өнгө нь хувирах ба харин улайсгах юм бол, улаан хүрэн ба хар хүрэн өнгөтэй болж хувирна. Ийнхүү улайсгаж боловсруулсан хүрэн зосыг «шатаасан умбра» гэж нэрлэнэ.

	Хүрэн зос бол олонт хэрэглэгдэх нэлээд сайн чанарын будаг болох тул ялангуяа, байшин зэрэг барилгуудыг будахад үлэмж тохиромжтой болно. Хүрэн зосыг боловсруулан гаргахад хэрэглэгдэх түүхий эд болох хүрэн өнгөтэй нанхи шороо ба манганлиг-төмөрлөг хүдрүүд тус улсын говь нутгуудад ихээхэн хэмжээгээр олдоно.

	ТӨМРИЙН ХОНД: 

	энэхүү будаг нь цайвар хүрнээс хар хүрэн хүртэл өнгөтэй байна. Түүний зарим нь гоёмсог ягаавтар сүүдэр туяатай ч байдаг юм. Хүрэн өнгөтэй төмрийн хондыг боловсруулан гаргахад манганы хольц бүхий төмрийн хүдрүүдийг хэрэглэдэг байна.

	Төмрийн хонд бол юмыг будахад батжилтай сайн чанарын будаг болох тул ялангуяа, байшингийн төмөр дээвэр, төмөр гүүр зэрэг төмөрлөгийн зүйлсийг будахад нэн тохиромжтой бөгөөд 5 жил хүртэл ч гэмтдэггүй, хэвээр байдаг байна.

	Эдгээрээс гадна, касселийн хүрэн шороо ба койлны шороо гэж нэрийдэх хүрэн өнгөтэй шороон будгууд байдаг боловч, эдгээр нь барилгын хэрэгцээнд төдий л тохирдоггүй болно.

	 

	ХӨХ БУДГУУД

	ВИВИАНИТ: 

	энэхүү хөх өнгөтэй шороон будгийг фосфорын хүчилтэй төмрийн услаг ислээс боловсруулан гаргана. Вивианитыг боловсруулан гаргахад хэрэглэгдэх түүхий эд нь «цэнхэр зос» гэж нэрийдэгдэнэ. Энэ нь үндсэндээ фосфорын хүчил бүхий төмрийн исэлтэй хөвсгөр нанхи шороолог бодис болох бөгөөд гол төлөв намагтай газруудад бүрэлдэн тогтоно.

	НАТУРАЛ УЛЬТРАМАРИН: 

	энэ нь хүхэр ба зэсийн найргаас байгальд бүрэлдсэн хурц хөх өнгөтэй минерал болно. Үүнийг манай ардын ярианд номин эрдэнэ гэж нэрэлдэг байна. Номин бол маш сайн чанарын бодис болох боловч, их үнэтэй болох тул түүний оронд хиймэл хөх будгийг хэрэглэдэг байна.

	ХИЙМЭЛ УЛЬТРАМАРИН: 

	энэхүү гоёмсог хөх өнгөтэй, заримдаа ногоовтор буюу эсхүл ягаавтар туяатай, хямд үнэтэй будгийг фабрикийн ажиллагаагаар боловсруулан гаргадаг байна. Тэгэхдээ цагаан өнгөтэй каолин гэдэг шаазангийн нанхи шороо хужир, хүхэр, глауберийн давс (шүү) ба нүүрсийг хольж цайтал галд улайсгана. Дараа нь тэрхүү хайлуулсан эдийг усаар шүлтлээд хатаана. Ингэж боловсруулан гаргасан ногоон өнгөтэй нунтаг будгийг буюу өөрөөр хэлбэл, ногоон ультрамариныг гал улаан болтол улайсгана. Тэгэхэд тэрхүү ногоон нунтаг нь хөх өнгөтэй болж хувирна. Ингэж боловсруулан гаргасан хиймэл ультрамарин гэдэг хөх будаг бол агаар улирлын байдалд ба гэрэлд нэлээд тэсвэртэй болох тул түүнийг тос, цавуу, ус, шохой зэрэг бодисуудтай хольж, өргөн хэмжээгээр хэрэглэдэг байна.

	 

	НОГООН БУДГУУД

	Малахит2 бол хүхэр ба зэсийн услаг найргаас бүрэлдсэн маш гоёмсог ногоон өнгөтэй минерал болно. Үүнийг манай ардын ярианд оюу гэж нэрлэнэ. Оюу бол зэсийн ордуудын дээд хэсгүүдэд багахан хэмжээгээр олддог юм. Оюугаар хийсэн будгийг ус ба тосонд найруулж хэрэглэдэг байна. Энэ будаг бол маш хурц, гоёмсог өнгөтэй бөгөөд батжилтай будаг болох тул ялангуяа, төмрийн зүйлсийг будахад тохиромжтой юм. Оюу бол манай улсын нэлээд хэдэн аймгийн дэвсгэр нутагт бага багаар олддог юм.

	ГЛАУКОНИТЛАГ БУДАГ: 

	энэхүү ногоон будгийг глауконит гэдэг минералаас боловсруулан гаргана. Энэ минерал бол хөхөвтөр ногоон буюу эсхүл хар ногоон өнгөтэй бөгөөд зарим нанхи шороо, элсэн чулуу, шохойн чулуу зэрэг тунамал чулуулгуудын бүрэлдэхүүн дотор оршдог байна. Глауконит будаг бол нэлээд батжилтай сайн бөгөөд хямд үнэтэй будаг юм. Гол төлөв элдэв зүйлсийг нууцлан далдлах үйлс ба зэр зэвсгийн үйлдвэр, янз бүрийн будгийн ажил зэрэгт хэрэглэгддэг байна. Ийм ногоон өнгөтэй будгийг боловсруулан гаргахад хэрэглэгдэх глаукенит гэж нэрийдэх минерал нь энэ хэр манай улсын дэвсгэр нутагт хараахан олдоогүй байна.

	Байгаль дахь ногоон өнгөтэй будгууд хэдийгээр бидний хэрэгцээг хангаж чадахаар олддоггүй байгаа боловч, тэр дутагдлыг бид хиймэл будгуудаар нөхөж болох байна. Үүнд фабрик, заводуудад боловсруулан гаргах хиймэл ногоон будгуудын дотроос жишээлбэл:

	НОГООН ЗЭСЭНЦЭР: 

	энэ ногоон будаг бол цууны хүчлийн зэсээс бүрэлдсэн бөгөөд түүнийг зэс ба модноос нэрж гаргасан 30 хувийн цууны хүчлээс боловсруулан гаргана. Ногоон зэсэнцэр будаг бол хуурай байхдаа цэнхэр өнгөтэй байдаг боловч, түүгээр юмыг будсаны хойно өнгө нь ногоон болж хувирна. Тэгэхдээ агаарын нөлөөнд удах тутам тэрхүү өнгө нь улмаар хурц болж ирнэ. Энэ будаг бол маш их батжилтай будаг болох тул янз бүрийн будгийн зүйлд хэрэглэгдэх бөгөөд ялангуяа түүгээр байшин барилгуудын дээврийг будах юм бол, тэр нь 10-аас 14 жил хүртэлх хугацаанд ямар ч гэмтлийг олдоггүй байна. Гэтэл, ногоон зэсэнцэр будаг нэлээд ихээхэн хортой будаг болох тул түүнийг болгоомжтой хэрэглэх хэрэгтэй юм.

	 

	ЦАГААН БУДГУУД

	БИЧГИЙН ШОХОЙ: 

	бичгийн шохойг маш нарийнаар нунтаглаж цагаан өнгөтэй будаг болгож хэрэглэнэ. Тэгэхдээ байгальд орших бичгийн шохойн чулуу бол гол төлөв элс, нанхи шороо, төмрийн исэл зэрэг хольцуудтай байдаг тул, нунтагласан шохойн чулууг усанд хийж тунгаах аргаар тэдгээр хольцуудаас нь цэвэрлэж авна.

	Бичгийн шохойн будаг буюу өөрөөр хэлбэл, нунтаглаж цэвэрлэсэн бичгийн шохойг ус ба цавуутай хольж шингэн будаг болгоод орон сууц, барилгуудын хана, авдар (тааз) зэргийг будах ба мөн бусад будгуудыг найруулах зэрэгт хэрэглэдэг байна. Гэвч түүнийг тосон будаг болгож хэрэглэхэд тохиромжгүй болно. Тостой хольж найруулсан бичгийн нунтаг шохой бол, бүдэг муу өнгөтэй болдгийн дээр, батжилгүй бөгөөд удаан хатдаг буюу хатахдаа хөндийрч цоохортдог юм. Үүнээс гадна, нунтагласан бичгийн шохойг олиф тостой хольж, цонхны шил зэргийг наахад хэрэглэгдэх наалдуур (замаск)-ыг хийдэг байна.

	Энэхүү будаг нь бичгийн шохой элбэгтэй орнуудад хамгийн хямд будгийн нэг болно. Барилгын үйлст чухал хэрэглэгдэх бичгийн шохой бол манай Монгол Улсад энэ хэр зөвхөн Увс нуурын орчимд байгаа тул, түүнийг тээвэрлэн авчрахад зардал ихээхэн орох учир, нэлээд үнэтэй будаг болох биз ээ.

	ШОХОЙ: 

	шохойг будаг болгож хэрэглэхдээ, болсон шохойг усанд зайлж «шохойн сүү» гэж нэрийдэх цагаан өнгөтэй шингэн уусмалыг гаргаж авна. Түүхий шохой буюу түлсэн шохой дээр ус асгаж буцалгах аргаар болсон шохойг гаргаж авна. Харин түлсэн буюу түүхий шохойг гаргаж авахдаа тусгай зууханд гал өрдөж, байгаль дахь шохойн чулууг түлэх аргаар боловсруулж гаргана. Ингэж түлэхэд шохойн чулуу нь өөрийн бүрэлдэхүүн дэх нүүрсхүчлийн хийг алдаж, түлсэн шохой буюу түүхий шохой болж хувирна.

	«Шохойн сүү» гэж нэрийдэх шингэн цагаан будаг бол байшингийн адар (тааз), хана, туурга болон, туйпуу, цемент, шавраар хучсан дээвэр зэргийг будахад хэрэглэгдэнэ. Шохойн будаг бол батжилтай бөгөөд угаагдаж урсахгүйн дээр, хатсан хойноо юманд наалдаж будаж бохиртуулахгүй тул, бичгийн шохойгоор хийсэн будгаас илүү сайн чанартай будаг болно. Харин түүнийг тостой хольж будаг болгоход тохиромж муутай юм.

	Шохойн будгийг боловсруулан гаргахад хэрэглэгдэх түүхий эд болох шохойн чулуу бол манай улсын дэвсгэр нутагт элбэг байна.

	ГИПС: 

	байгальд олдох гипс буюу гөлтгөнийг жижиглэн нунтаглаж тэр хэвээр нь цагаан будаг болгож хэрэглэдэг байна. Заримдаа түүнийг түлсэн хойноо нунтаглана. Гөлтгөнөөр хийсэн усан будгийг гол төлөв барилгуудын дотоод хэсгүүдийг будахад хэрэглэдэг юм. Харин агаар улирлын нөлөөнд ил орших зүйлсийг энэхүү гөлтгөнийн усан будгаар буддаггүйн учир нь юу вэ гэвэл, тэр нь усанд уусдаг юм. Харин гөлтгөнийг цавуу буюу эсхүл тостой найруулж будаг хийдэггүй юм.

	Эдгээрээс гадна, цагаан нанхи шороо, каолин гэдэг шаазангийн нанхи шороо, тальк, барит гэдэг хүнд жонш зэрэг бодисуудыг цагаан будаг болгон хэрэглэдэг боловч, эдгээр нь барилгын үйлст төдий л их ач холбогдолгүй юм.

	Сайн чанарын цагаан будгуудыг фабрик заводуудын аргаар боловсруулан гаргадаг байна. Тэгэхдээ цайр, титан ба хорголж (хар тугалга) зэргийг түүхий эд болгон хэрэглэх бөгөөд, ялангуяа титан ба цайраас боловсруулан гаргасан цагаан будгууд нь маш сайн чанарын үнэ бүхий будгууд болно. Гэвч эдгээрийг боловсруулан гаргахад тусгай тоноглол хэрэгсэл хэрэгтэй болох ба уул ажиллагаа нь сүрхий төвөгтэй юм.

	 

	ХАР БУДГУУД

	БАЛТ ЧУЛУУ: 

	балт чулуу бол мөнгөрхөг туяатай, хар бор, гялганасан өнгөтэй минерал болно. Үүнийг тээрэмдэж нунтаг болгоод хар будаг болгож хэрэглэнэ. Заримдаа балт чулууг нунтагласан хойно тунгааж цэвэрлэдэг юм. Балт чулуугаар хийсэн будаг бол агаар улирлын байдалд ба мөн галд тэсвэртэй бөгөөд наранд түлэгддэггүй сайн чанарын будаг юм. Ийм учраас түүнийг тос ба устай хольж найруулаад төмөр, мод, гипс буюу гөлтгөнө, нанхи шороо зэргээр хийсэн янз бүрийн юмыг будах үйлст өргөнөөр хэрэглэнэ. Үүнээс гадна, зарим зүйлсийг ширэм буюу төмөр шиг өнгөтэй болгохын тул энэ будгийг хэрэглэдэг байна.

	АСФАЛЬТ ба АСФАЛЬТИТ: 

	эдгээр минералууд бол нефть гэдэг газрын тос байгальд хатсаны үрээр бүрэлдэн тогтох сайн чанарын хар будгууд болно. Асфальт ба асфальтит нь усанд уусдаггүй юм. Харин тэдгээртэй ойролцоо бүрэлдэхүүнтэй, байгалийн бусад давирхайлаг бодисуудын нэгэн адилаар бензин, скипидар ба спиртэд хялбар уусдаг байна. Эдгээрт уусгасан асфальт ба асфальтитын уусгамлуудыг «лак» будаг болгож хэрэглэдэг юм.

	Лак гэж юуг хэлэх вэ гэвэл, давирхайлаг бодисуудыг бензин, спирт зэрэг хялбар ширгэдэг шингэн бодисуудад уусгасан бөгөөд хялбар ширгэдэг эдийг лак гэж нэрийддэг байна. Энэхүү хялбар ширгэж сарнидаг лакийг тостой хольж найруулсан бол тосон лак гэдэг юм. Лак будгууд бол агаар улирлын нөлөөнд автагддаггүй шахуу маш сайн чанарын будгууд болох юм. Лак нь төмөрлөг ба модон зүйлсийг будахад хэрэглэгдэх бөгөөд түүгээр будсан зүйлс нь амархан гэмтдэггүйн дээр, гялгар хар өнгөтэй болдог байна.

	Тэрчлэн лак будгаар будсан төмрийн зүйлс нь удаан хугацааны дотор зэвэрдэггүй байна. Асфальтаас боловсруулан гаргаж авсан будаг, лак, наалдуур (замаск)-ууд нь автомашины үйлдвэр, цахилгаан техникийн үйлдвэр зэрэг хүнд үйлдвэрийн төрөл бүрийн салаа мөчрүүдэд чухал хэрэглэгдэнэ. Энэхүү лак будгийг боловсруулан гаргахад хэрэглэгдэх түүхий эд нь манай улсад бий болно.

	ХӨӨ: 

	бол маш сайн чанарын будаг бөгөөд өргөнөөр хэрэглэгдэх хар будаг юм. Нефть, давирхай, скипидар, өөх, үйс, давирхайтай мод, нүүрс зэргийг шатааж, хөө болгоод хар будаг болгож хэрэглэнэ. Шингэн өөх тосыг дэнлүү мэт тусгай галлуурт шатааж, түүнээс тогтсон хөө бол хамгийн сайн хар будаг болно. Ийм аргаар гаргаж авсан хөөг лампын хөө буюу голландын хөө гэж нэрийднэ. Энэ будаг бол үнэтэй будаг юм. Үүнийг гол төлөв чулуун барын ба сийлбэр урлалын үйлст хэрэглэнэ. Харин хямд үнэтэй бөгөөд чанар муутай хөөг барилгын ажлуудад хэрэглэнэ.

	 

	ХОЛИМОЛ БУДГУУД: 

	дээр дурдсан будгуудыг хооронд нь хольж найруулах аргаар янз бүрийн өнгөтэй будгуудыг гаргаж авч болно. Жишээлбэл: бичгийн шохойг хондтой хольж найруулбал ухаа хүрэн өнгөтэй будаг, улаан будгийг бичгийн шохойтой холивол, ухаа ягаан өнгөтэй будаг, хөх будгийг мөнхүү бичгийн шохойтой холивол цэнхэр өнгөтэй будаг ба хөх будгийг шар будагтай холивол ногоон будгийг гаргаж авч болох байна.

	 

	 

	Г. БУДГИЙН ЧАНАР БА ТЭДГЭЭРИЙГ ТУРШИЖ ҮЗЭХ НЬ

	Зохих түүхий эдээс энгийн эгэл будгуудыг боловсруулан гаргаж авах явдал онц төвөгтэй биш юм. Хэдийгээр тийм боловч уул будгийг яаж боловсруулах ба хэрхэн ашиглаж хэрэглэх явдлыг мэдэх хэрэгтэй юм. Тэгэхгүй юм бол чанар сайтай түүхий эдээс чанар муутай будгийг боловсруулах юм уу, эсхүл чанар сайтай будгаар юмыг будахдаа муу будаж ч болох юм. Тэрчлэн муугаар боловсруулагдсан будгууд бол янз бүрийн хольц буртагтай байдаг учраас будсан юмыг гутаадаг байна. Жишээлбэл: ийм будгаар байшингийн төмөр дээврийг будах юм бол тэр нь будаагүй дээврээс түргэн зэвэрнэ. Будгийг боловсруулан гаргахад хэрэглэгдэх түүхий эд ба түүнээс гаргаж авсан будгуудын чанарыг яаж туршиж үзэх вэ? Эл туршлагуудыг хийхийн урьд уул туршиж үзэх зүйлийн дээжийг авч түүнийгээ туршиж үздэг байна. Дээжийг яаж авах вэ гэвэл, хэрэв туршиж үзэх түүхий эд нь бөөн бөөн хэсгүүд бол тэдгээрийг урьдаар жижиглэж нунтаглах хэрэгтэй. Харин боловсруулсан будаг юм уу, хөвсгөр нунтаг түүхий эдээс дээжийг авахдаа тэдгээрийг овоолж тавиад хусуур, жижиг хүрз мэт багажаар энд тэндээс нь бага бага хэсгүүдийг авч түүнийгээ цөмийг хольж гурил шиг болтол нунтаглах хэрэгтэй. Дараа нь тийнхүү сайтар холилдсон нунтгийг зохих аргаар туршиж үзнэ. Хэрэв будгийг боловсруулан гаргахад хэрэглэгдэх түүхий эд нь чанарын талаар адил бус бол, түүнийг дундыг баримталсан чанарт тохирох дээжийг авч зохих туршлагуудыг хийнэ. Тэгэхдээ уул түүхий эдийг сайтар нунтаглаж холиод тэгш банзан дээр нэг буюу хагас сантиметр зузаанаар жигд асгаж, адил дөрвөлжин хэмжээгээр хуваарилж шугам татна. Үүний дараагаар нэг дөрвөлжнийг алгасаж, дараах дөрвөлжин дэх будгийг авах хэрэгтэй (нэгдүгээр зургийг үз).

	(Нэгдүгээр зураг)

	 

	Уул туршвал зохих дээж нь бага хэмжээтэй байвал зохих бол түүндээ тохируулж хуваарилсан дөрвөлжин нэг бүрээс бага бага хэсгийг адил хэмжээтэйгээр авч болно. Ингэж авсан дээжийг хооронд нь сайтар холиод түүний чанарыг туршиж үзнэ. Турших ажлыг энгийн хялбар аргуудаар гүйцэтгэж болох юм. Сайн чанартай будаг нь байнгын тогтмол чанартай байх хэрэгтэй.

	 

	БУДГИЙН ЖИГД БУДАХ ЧАНАР

	Будгийн жигд будах чанар гэж ямар нэг будгийн жигд будах ба гэрлийг үл нэвтрүүлэх чадварыг нь өгүүлнэ. Уул будаг нь хэдий чинээ сайн чанартай бол юмыг төдий чинээ сайн бөгөөд жигдээр будна. Жигд будах чанар сайтай будгаар юмыг нэг хоёр удаа будахад уул будагдаж байгаа юмны гадаргуугийн язгуурын өнгө нь нэвт гэрэлтэж харагдахгүй юм. Харин уул будаг нь жигд будах чанар муутай бол мөнөөх гадаргуу нь 3―4 дахин будахаас нааш нэвт гэрэлтсээр байна.

	Будгийн жигд будах чанарын сайн муу болохыг туршиж үзэхдээ жижиг фанер модыг цагаан будгаар будаж «дэвсгэр» хийгээд хатсан хойно нь түүний дээр хар өнгийн будгаар зураас шугамыг уртааш нь татаж хатаана. Үүний дараагаар тэрхүү фанер модон дээр хоёр шугамыг хөндлөн татаж, уул цагаан дэвсгэрийг гурван хэсэг хуваана. Нэгдүгээр хэсгийг туршиж үзэх будгаар нэг удаа будах ба 2 дугаар хэсгийг 2 удаа, 3 дугаар хэсгийг гурав дахин будна. Хэрэв нэгдүгээр хэсэг дэх хар зураас шугам нь нэг удаа будсан будгийн дороос нэвт гэрэлтэж харагдахгүй бол тэрхүү туршиж байгаа будгийн жигд будах чанар нь онц сайн болно. Хэрэв нэг удаа будсан хэсэг дэх хар зураас шугам нь нэвт харагдах ба хоёр дахин будсан хэсэгт харагдахгүй бол уул будгийн жигд будах чанар нь сайнд тооцогдоно. Харин гурван удаа будсан хэсэг дэх хар зураас шугам нь нэвт гэрэлтэж харагдах юм бол тэрхүү будгийн жигд будах чанар нь муу болно.

	Ямар ба нэг будгийн жигд будах чанар нь юуны урьд уул будгийн байгалийн чанаруудтай холбоотой байдаг боловч, үүний зэрэгцээгээр янз бүрийн бусад шалтгаанууд нөлөөлдөг байна. Жишээлбэл: нэг төрлийн бодис нь сайн, муу нунтагласан буюу ямар чанартай уусмалд хэрхэн найруулсан зэрэг явдлуудаас нөлөөлөгдөж, жигд будах чанараар өөр өөр болдог байна. Будгийн жигд будах чанар нь түүний хамгийн гол үндсэн чанар нь болох юм. Иймд ямар нэгэн будгийн тэрхүү чанар нь хэдий чинээ сайн бол ямар ба нэг юмыг будахад хэрэглэгдэх уул будаг нь төдий чинээ бага зарцуулагдах ба олон дахин будах явдлыг шаардахгүй юм.

	 

	БУДГИЙН НУНТАГ ЧАНАР: 

	Боловсруулагдсан будаг нь аль хэр нунтаглагдаж чадсаныг мэдэхийн тулд түүнийг шил буюу цаасан дээр асгаж, хутгаар үрж үзнэ. Хэрэв тэрхүү будаг нь сайн нунтаглагдсан бол ийнхүү хутгаар үрэхэд шаржигнахгүй бөгөөд нимгэн жигдээр тарна.

	 

	 

	БУДГИЙН ӨНГӨ БА ТҮҮНИЙ ХУРЦ ЧАНАР

	Будгийн өнгө ба түүний хурц чанар нь боловсруулан гаргасан будгийн өнгө, уул будгийн өнгө нь аль хэр хурц болохыг мэдэхийн тул туршиж үзэх будгийг тос буюу эсхүл цавуутай хольж сайтар нийлүүлээд, цагаан өнгөтэй фанер мод буюу хатуу цагаан цаасан дээр түрхэж хатаасны дараа адил өнгөтэй дэвсгэр дээр будсан тохирох өнгийн будагтай адилтгаж үзэх хэрэгтэй.

	Шалгаж үзэж байгаа будгийн өнгө нь хэдий чинээ тод хурц бол түүний чанар нь төдий чинээ сайн болно. Өнгө сайтай хурц тод будгаар юмыг будахад уул будаг нь бага хэрэглэгдэнэ.

	 

	БУДГИЙН, ГЭРЭЛД ТЭСВЭРЛЭХ ЧАНАР

	Олонх будгууд нь нарны гэрэлд удаан байхдаа онгож өнгөө алддаг буюу хувирдаг байна. Иймд боловсруулан гаргасан будаг нь гэрэлд аль хэр тэсвэртэйг тодорхойлж мэдэхийн тул, туршиж үзэх будгийг тос буюу цавуутай хольж найруулаад фанер дээр түрхэж, түүний хагасыг нь зузаан хар цаасаар нягт хучиж далдлаад наранд тавих хэрэгтэй. 5―6 өдөр өнгөрсний хойно наранд ил байсан ба хар цаасны дор, далд байсан хэсгүүд дэх будгийн өнгийг хооронд нь адилтгаж үзэх хэрэгтэй. Хэрэв наранд ил байсан хэсэг дэх будгийн өнгө нь нэлээд ихээхнээр өөрчлөгдсөн байвал, боловсруулан гаргасан будаг нь гэрэлд тэсвэр багатай болох нь гэрчлэгдэнэ.

	 

	БУДГИЙН, АГААР УЛИРЛЫН БАЙДАЛД ТЭСВЭРЛЭХ ЧАНАР

	Боловсруулан гаргасан будаг нь агаар улирлын байдалд аль хэр тэсвэртэй болохыг мэдэхийн тул, туршиж үзэх будгаар фанер модыг будаж гадаа тавихдаа түүний будагтай талыг нар, салхи, хур борооны нөлөөнд ил байхаар тавих хэрэгтэй. 2―3 сар болсны хойно түүнийг авч үзэхэд туршиж байгаа будаг нь аль хэр үлдсэн ба түүний өнгө нь аль хэр өөрчлөгдсөн болохоос уул чанар нь гэрчлэгдэнэ.

	 

	БУДГИЙГ ХИМИЙН АРГААР ТУРШИЖ ҮЗЭХ НЬ

	Боловсруулан гаргасан будгийн дотор ямар нэг хүчил, шүлт бий эсэхийг тодорхойлж мэдэхийн тул түүнийг химийн аргаар туршиж үздэг байна. Хүчил, шүлттэй будаг бол юмыг будахад тохирдоггүй юм.

	Эл туршлагыг яаж хийх вэ гэвэл, боловсруулсан будгаас нэг хоёр чимх будгийг авч хуруун шилэнд хийгээд дээрээс нь ус хийж буцалгана. Үүний дараа тэрхүү уусмалын доторх будаг нь ёроолд тунаж гүйцтэл байлгаад уул хуруун шилийн дээд хэсэг дэх тунгалаг болсон уусмал дотор лакмус цаасыг дүрж үзнэ. Хэрэв тэрхүү будгийн дотор ямар нэг хүчил, шүлт байсангүй бол тунгалаг уусмалд дүрсэн лакмус цаасны өнгө нь өөрчлөгдөхгүй буюу өөрөөр хэлбэл, хөх өнгөтэй лакмус цаас нь улаан болохгүй ба улаан өнгөтэй нь хөх болж хувирахгүй байна. Харин эдгээр өнгийн лакмус цаасны өнгө нь хувирвал тэрхүү будгийг хэрэглэхэд тохиромжгүй болно. (Лакмус цаас бол ямар нэгэн уусмалуудад хүчил, шүлт бий эсэхийг тодорхойлж мэдэхийн тул, тусгайлан үйлдвэрлэж гаргасан цаас болно. Үүнийг аптекаас худалдан авч болох биз ээ).

	Энэхүү дурдсан туршлагын ажлыг ямар ч тусгай тоноглол багажийг хэрэглэхгүйгээр хялбархан хийж болох нь илэрхий байна. Үүнээс гадна будгууд нь тосыг биедээ шингээж авах чадварын талаар ямар болох ба химийн бодисуудын нөлөөнд аль хэр тэсвэртэй болох зэргийг мөн химийн лабораторид туршиж үздэг байна. Дээр дурдсан шороон будгууд бол гэрэлд ба агаар улирлын байдалд тэсвэртэй бөгөөд хүчил, шүлтгүй юм. Харин будах чанарын талаар өөр өөр байдаг байна.

	 

	
БУДГИЙГ БОЛОВСРУУЛАХАД ХЭРЭГЛЭГДЭХ ТҮҮХИЙ ЭДИЙГ АШИГЛАН АВАХ НЬ

	Дурдсан будгуудын олонх нь байгальд орших хурц тод өнгөтэй нанхи шороо, хөвсгөр ба шороорхог чулуулгууд болно. Харин хатуу чулуулаг буюу минерал хэлбэртэйгээр олдох нь цөөн байдаг байна.

	Шороон будгийг боловсруулан гаргаж авахад хэрэглэгдэх түүхий эдийг ашиглан авах явдал бол төдий л төвөг ихтэй ажил биш юм. Харин зардлыг аль болох багаар гаргаж, ихээхэн хэмжээний түүхий эдийг техникийн үүднээс зөвөөр ашиглан авахын тул дор дурдсан журмуудыг үндэс болгож ажиллах хэрэгтэй юм.

	Түүхий эдийг ашиглан авахын урьд тус орд дахь түүхий эд нь аль хэр их бэлтгэлтэй болох ба түүний үе давхраас нь аль хэр зузаан бөгөөд аль хэр гүнд орших тухай мэдээ сэлтийг зохих мэргэжилтэн нараас авбал сайн юм.

	Үйрмэг бутархай буюу хөвсгөр шороорхог минералын түүхий эдийг ашиглан авахдаа үндсэндээ хоёр аргыг хэрэглэдэг байна. Үүнд: хэрэв түүхий эд нь газрын хөрсний дор гүн орших бол газар доогуур нь хөндийлөн ухаж авна. Гар үйлдвэрийн аргаар тийнхүү газар доогуур нь хөндийлж түүхий эдийг ашиглан авахдаа нэг метр өргөн дугуй хэлбэртэй цооног нүхийг уул ашигт малтмалын байгаа үе хүртэл ухаж, тэндээсээ эхлэн тал бүр тийш нь ашигт малтмалын үеийн дагууд хөндийлөн ухаж, хэрэгцээтэй түүхий эдийг ашиглан авна. Түүхий эдийг авсны дараа түүний оронд гарсан хөндий нүхийг хэрэггүй шороо, чулуулгаар дүүргэж бөглөх буюу эсхүл модон багана болон, хөндлөн моднуудаар бэхлэлт хийнэ. Заримдаа тэрхүү хөндий нүхнүүд дэх ундарч гарсан усыг гадагш нь гаргах ба цэвэр агаарыг оруулах зэрэг ажлууд тохиолддог юм. Хэрэв ашигт малтмалыг хучиж орших чулуулгууд нь үлэмж хөвсгөр учраас ухсан цооног нүхний хананууд нь нурах бол түүнд мөн бэхлэлт хийх хэрэгтэй болно.

	Цооног нүхний оронд шурф гэж нэрийдэх дөрвөлжин хэлбэртэй нүхийг ашиглан авах түүхий эдийн үе давхраас хүртэл ухаж ч болно. Хэрэгцээ байвал мөн дээр дурдсан ёсоор бэхлэлт хийхдээ гол төлөв банз ба дүнзийг хэрэглэж худгийн хашаа шигээр бэхэлнэ.

	Хэрэв ашиглан авбал зохих түүхий эд нь газрын өнгөн хөрсний дор төдий л гүн бус орших бол ил яраг буюу эсхүл хонхор нүхнүүдийг ухах аргаар зохих ашигт малтмалыг ашиглан авна. Ил яраг гэж юуг хэлэх вэ гэвэл, урт гонзгой нүхийг ил яраг гэж нэрийднэ. Хэрэв энэхүү ил яргийг ухсан газрын хөрс нь хөвсгөр сул учраас нурж магадгүй бол түүний хоёр хажуугийн ханыг шат хэлбэртэйгээр буюу эсхүл дотогш нь налуугаар ухдаг байна (2 дугаар зургийг үз).

	(Хоёрдугаар зураг)

	 

	Ашигт малтмалын бэлтгэл ихтэй газраас өөрийн хэрэгцээнд, зориулж, төдий л их бус хэмжээний түүхий эдийг ашиглан авахдаа хонхор нүхнүүдийг ухаж, уул ашигт малтмалыг гаргаж авна. Эдгээр хонхор нүхнүүд нь дугуй хэлбэртэй бөгөөд дотогшоо налуу байх хэрэгтэй.

	Дурдсан хоёр аргын аль нэгийг хэрэглэж, хэрэгцээ бүхий түүхий эд, ашигт малтмалыг гаргаж авахдаа сул шороо, чулуулгуудыг хол аваачиж асгах буюу эсхүл ашигт малтмалыг гаргаж авсны эцэст үлдсэн хөндий хоосон нүхнүүдийг чигжих зэргээр түүнийг зайлуулах хэрэгтэй болно.

	
ШОРООН БУДГУУДЫГ БОЛОВСРУУЛАН ГАРГАХ НЬ

	Манай Монгол Улсын дэвсгэр нутаг дээр өргөнөөр дэлгэрсэн түүхий эдүүдийг ашиглан авч, минералын шороолог будгуудыг боловсруулан гаргахад бололцоо их байна. Ер нь эдгээр будгуудыг боловсруулан гаргаж авах талаар техникийн арга олон байдаг боловч, бид тэр бүгдийг дурдахгүй. Харин манай хөдөө орон нутгууд дахь гар үйлдвэрийн нэгдэл зэрэг байгууллагуудаас өөрсдийн хүчээр шороон будгуудыг боловсруулан гаргахад хэрэглэгдэх хялбар аргуудыг дурдъя.

	Янз бүрийн өнгөтэй нанхи шороо, хүдэр, хөвсгөр шороо зэргээс будгийг боловсруулан гаргах явдал бол үндсэндээ ашиглан авсан түүхий эдийг бусад хольцуудаас нь цэвэрэлэж жижиглэн нунтаглах явдалд оршино. Заримдаа уул будгийн чанарыг улмаар дээшлүүлэх буюу эсхүл түүний төрөлхийн өнгийг хувиргаж өөрчлөхийн тул зохих ажиллагаануудыг явуулдаг юм.

	Будгийг боловсруулан гаргах явдал нь дор дурдсан дэс дараалалтайгаар гүйцэтгэгдэх үүнд:

	1. Ашиглан авсан түүхий эдийг бусад хольцуудаас нь цэвэрлэж тунгаах.

	2. Цэвэрлэсэн будгийг хатаах.

	3 Хатсан будгийг жижиглэж нунтаглах.

	4. Жижиглэж нунтагласан будгийг шигших зэрэг ажиллагаанууд болно.

	 

	а. ЦЭВЭРЛЭЛТ

	Будгийг боловсруулан гаргахад хэрэглэхээр ашиглан авсан түүхий эд нь элс, хайрга, ургамлын үлдэгдэл зэрэг хольцуудтай байдаг тул, уул будгийн түүхий эдийг тэдгээрээс цэвэрлэх нь чухал юм. Тэгэхдээ чулуу, мод, үндэс зэрэг томхон зүйлүүдийг гараар ялгаж авах хэрэгтэй. Үүний дараа будгийг боловсруулахад хэрэглэгдэх түүхий эд болох нанхи шороо, хөвсгөр шороо буюу эсхүл бутархай хүдэр зэргийг усанд тунгааж цэвэрлэнэ. Үүний тул уул түүхий эдийг гантай усанд хийж зайлж хутгахын сацуу, гангийн ёроолд тунасан томхон чулуу зэрэг хүнд зүйлсийг ба ургамлын үлдэгдэл зэрэг хөнгөн бөгөөд хөвж байгаа зүйлсийг авч хаях хэрэгтэй. Усандаа ууссан будаг нь нэлээд удаан болж байж, гангийн ёроолд тунана. Энэ будагтай усыг өөр саванд юүлж, булингаргүй цэвэр ус болтол нь хөдөлгөхгүйгээр орхих хэрэгтэй. Дараа нь харин, будаг нь гангийн ёроолд бүрэн тунаж гүйцсэн хойно уул ган дахь ус нь цэвэр болох ба ийнхүү цэвэр болсон усыг асгаж, тунасан будгийг авч хатаана.

	Хэрэв ихээхэн хэмжээний будгийг боловсруулан гаргах хэрэгтэй бол түүнийг үргэлжилсэн ажиллагаагаар гүйцэтгэж болох юм. Үүнд: ус гоожихгүй томхон ган буюу хайрцаг 4―5-ыг зэрэгцүүлэн тавиад амсруудыг нь нүхэлж цорго суулгана. Харин будаг бүхий ус нь нэгдүгээр гангаас хальж цоргоор дамжин хоёрдугаар ганд орох ба тэндээс гуравдугаарт мөн цоргоор дамжиж ороод цаашид дөрөвдүгээрт урсаж орох явдлыг хялбар дөхөм болгохын тул, уул гангуудыг шат мэтээр бие биеэс нь өндөр тавих хэрэгтэй (3 дугаар зургийг үз).

	(Гуравдугаар зураг)

	 

	Цэвэрлэлтийн ажлыг гүйцэтгэх журам нь. Нэгдүгээр буюу хамгийн өндөр орших ганд тасралтгүйгээр ус оруулахын хамтаар, будгийн түүхий эдийг хийж сэлүүр шиг хэлбэртэй хутгуураар сайтар хутгана. Түүхий эдийн дотор хольц болж орших чулуу, хайрга элс зэрэг хүнд зүйлс нь гангийн ёроолд тунах бөгөөд тэдгээрийг шанагаар утгаж аваад хаях хэрэгтэй.

	Жижиг элс, нанхи шороо, хөнгөн хог буртаг ба будаг бүхий булингартай ус нь хальж цоргоор хоёрдугаар ганд орно. Энэхүү гангийн дээд цоргоны дор нь усны хамтаар орж ирэх ургамлын үлдэгдэл, аргал зэрэг хог буртгуудыг шүүн авах шүүрийг бэхэлсэн байна. Тус хоёрдугаар саванд хамгийн жижиг ширхэгтэй элс, нанхи шороо зэрэг хольцууд тунах тул түүний дотор байгаа будагтай усыг хольж хутгах хэрэггүй. Харин булингартсан будгийн ус нь гуравдугаар саванд хальж орно. Хоёрдугаар ба гуравдугаар савнуудын ёроолд тунасан тунадсыг гаргаж хаяна. Харин дөрөвдүгээр саванд сайн чанарын будаг тунаж тогтох ба түүнээс тавдугаар саванд орох ус нь цэвэр ус гарах тул түүнийг дахин нэгдүгээр саванд хийж ашиглаж болно.

	Дөрөвдүгээр савны ёроолд тунаж тогтсон будгийг гаргаж аваад хатаана. Нарийн нямбай ажиллаж чадсан байвал энэхүү будгийг хатаасны хойно, бусад ямар ч нэмэлт ажиллагааг хийхгүйгээр шууд будаг болгож хэрэглэж болох юм.

	Уул түүхий эдийн чанар байдлыг дагаж тунгаах ажил нь өөр өөр журамтайгаар гүйцэтгэгддэг байна. Жишээлбэл: нанхи шороо элбэгтэй түүхий эдийг тунгаахад ус үлэмжхэнээр хэрэглэгдэх ба хольж хутгах явдал ихээхнээр шаардагдана. Үүний сацуу нэгдүгээр саванд тунах тунадасны хэмжээ нь бага байна. Нэг тонн будгийн нанхи шороог тунгааж цэвэрлэхэд 4-5 тонн ус хэрэглэгдэнэ. Харин элсэрхэг түүхий эдийг цэвэрлэхэд ус бага хэрэглэгдэнэ. Хэрэв уул будаг нь төмрийн хүдэр мэт хүнд чанартай бол тунгаах усны урсгалыг аль болохоор хурдан болгож сайтар хутгаж байх хэрэгтэй. Харин ган савуудын тоог 3 хүртэл цөөтгөж болно. Хөнгөн чанарын будгуудыг тунгааж цэвэрлэхэд усны урсгалыг аажим болгох хэрэгтэй. Нанхи шороолог будгуудыг хэдэн өдрийн туршид усанд байлгахын дээр, ган савуудын тоог олшруулах хэрэгтэй. Хэрэв, будгийн түүхий эд нь бөөн бөөн байх бол тунгааж цэвэрлэх ганд хийхийн урьд уур нүдүүрээр буюу эсхүл зузаан гөлмөн төмөр дээр тавьж лантуугаар жижиглэж бутлаад нэгдүгээр ганд хийх хэрэгтэй. Манай улсын говь нутгуудад өргөн дэлгэрсэн, тос даасан улаан өнгөтэй, наалданги ба зуурмаг чанартай нанхи шороонууд хялбар дэвтэхгүй учраас тэдгээрийг тусгай том савнуудад хийж дэвтээгээд дараа нь цэвэрлэлтийн нэгдүгээр ганд хийх хэрэгтэй юм.

	Иймд будгийг боловсруулан гаргахад хэрэглэгдэх түүхий эдийн чанар байдлыг харгалзаж, уул цэвэрлэлтийн ажиллагааг тохируулан ажиллана.

	Будгийг цэвэрлэх, тунгаах ба боловсруулах ажлууд нь өвлийн хүйтэн улиралд нэлээд бэрхшээл, төвөгтэй болж ирэх бөгөөд энэ нь юунд орших вэ гэвэл, тунгааж цэвэрлэх ганд хийгдэх будгийн түүхий эд нь хүйтэн байдаг тул, ган дахь усыг түргэн хөргөдөг ба өөрөө ч мөсөөр бүрхэгдэх тул, хялбар дэвтэхгүй буюу усандаа уусдаггүй юм. Ийм байдалд цэвэрлэж тунгаах ажлыг хийсний хэрэггүй. Ер нь цэвэрлэлтийн ажлыг дулаан цагт хийвэл зохистой юм. Гэвч өвөл цагт ажиллах явдал аргагүй шаардагдах юм бол дулаан орон сууцны дотор ажиллах хэрэгтэй. Тэгэхдээ хүйтэн түүхий эдийг ба, болбол усыг ч бүлээсгэж ажиллавал зохино.

	 

	б. ХАТААЛТ

	Усанд тунгааж цэвэрлэсэн чийгтэй будгийг хатаахад хэдэн төрлийн арга байдаг боловч, наранд ил тавьж хатаах арга бол хамгийн хялбар бөгөөд ашигтай арга юм. Энэ хэр тус улсын дэвсгэр нутагт олдсон будгийн ордуудын олонх нь чийг багатай, хуурай улиралтай говь нутагт байгаа тул, дурдсан арга нь улам ч тохиромжтой болно

	(Дөрөвдүгээр зураг)

	 

	Чийгтэй будгийг наранд тавьж хатаахдаа ТУНГааж цэвэрлэсэн ган дахь будгийг утгаж аваад 2―3 сантиметр өндөр, 1 метр орчим урт ба 70―80 сантиметр өргөн дөрвөлжин дэлгэц дээр асгаж наранд тавина (4 дүгээр зургийг үз). Тэгэхдээ тэрхүү будагтай дэлгэцүүдийг ердийн газар дээр тавьж болох боловч, тусгайлан бэлтгэсэн тавиур дээр тавивал улам сайн юм. (5 дугаар зургийг үз).

	(Тавдугаар зураг)

	 

	 

	 

	Хатааж байгаа будгийг тоос шороо ба борооноос хамгаалахын тулд уул тавиурыг саравчийн дор тавих хэрэгтэй. Хэрэв тохирох саравчгүй бол салхи болох ба бороо орох үед мөнхүү тавиур дээр хатаагдаж байгаа будгийг цэвэр бөгөөд ус нэвт гоожихгүй юмаар бүтээх хэрэгтэй. Цэвэрлэж боловсруулсан будгийг тусгай зуухнуудад хийж хатаах явдал нь түргэн бөгөөд сайн боловч, зардал ихээхэн хэрэглэгддэг юм. Будаг хатаахад тохирох хамгийн эгэл зуух нь ширэмтэй пийшин болно. Түүний ширэм дээр будаг бүхий төмөр дэлгэцүүдийг тавьж, жигд хатаахыг анхаарч хутгах хэрэгтэй.

	Харин хэтэрхий ихээр халаавал, будаг нь улайсаж, өнгөө хувиргаж болно.

	Түлшийг арвилан хэмнэхийн тул будгийг хатаахын өмнө түүний усыг аль болох аргаар сайтар шавхаж, чийггүй болгохыг оролдох хэрэгтэй. Үүний тул ган дахь будгийг тусгайлан шүүж, усыг нь гаргана. Тэгж шүүхдээ орны бүтээлэг буюу эсхүл хямд үнэ бүхий цэмбэ зэрэг нягт даавууг модон жаазанд сулавтар татаж шүүр хийнэ. Үүнээс гадна, цагаан ямбуу буюу эсхүл таар шуудайг хэрэглэж болох боловч, эдгээрийг хэд хэд давхарлах хэрэгтэй.

	Будгийг хатаах ба шүүж усыг гаргах ажил нь удаан аажим ажиллагаатай болох учир, дэлгэц ба шүүр хэд хэдийг бэлтгэж авсан байх хэрэгтэй. Хэрэв хэрэгцээ тохиолдвол будгийн усыг гаргахдаа тааран шуудайнуудыг хэрэглэж болно. Тэгэхдээ хоёр буюу эсхүл гурван давхар шуудайн тэн хагаст нь хүртэл буюу гуравны хоёр хувь хүртэл нь нойтон будгийг хийж, шуудайн амыг сайтар уяад цэвэр банзан дээр тавьж, дээрээс нь мөн банз тавиад хүнд юмаар дарж орхино. Энэ нь хурууд шахахтай адил байна. Будгийн ус нь бүрмөсөн шахагдаж гарсны эцэст уул будгийг дэлгэц дээр асгаж хатаана.

	 

	в. НУНТАГЛАЛТ

	Заримдаа хатсан будаг нь бөөн бөөн байдаг тул түүнийг нарийн нунтаг болтол нь жижиглэж нунтаглах хэрэгтэй болно. Энэхүү нунтаг будаг нь нарийн шаагаар сайтар шигшсэн гурилаас бүдүүн ширхэгтэй байж болохгүй. Тиймгүй бол уул будаг нь юмыг будахдаа цэвэр жигд будахгүйн дээр, будсан юм нь барзгар ширүүн болж үзэмж муутай болно. Томхон үйлдвэрийн газруудад будгийг нунтаглахдаа нидрүүл, бөмбөгт тээрэм зэрэг тусгай машинуудаар гүйцэтгэдэг байна. Тэрчлэн чулуун тээрмээр будгийг нунтаглаж болох юм. Гэвч, тээрмийн чулуу нь хялбархан элэгдэж муудах ба уул нунтаглагдаж байгаа будаг нь элс зэрэг чулуулгийн эмтэрхийнүүдээр буртаглагдаж чанар муутай боддог байна. Үйлдвэрлэлийн хэмжээ багатай, гар үйлдвэрүүд нь будгийг нунтаглахдаа томхон хэмжээний ширмэн уур нүдүүрийг хэрэглэж болох юм. Үүнд ширмэн уур нь 50―75 сантиметр хүртэл өндөр, 25―35 сантиметр хүртэл өргөн (том амсартай) бөгөөд 39―40 килограмм хүнд байх хэрэгтэй. Будгийг жижиглэж нунтаглах ажлыг хялбарчлахын тул, нүдүүрийг пружин3 буюу эсхүл уян хатан шургаагт өлгөж, зөвхөн дарахад хүний хүчийг хэрэглэх болгохоор хийж болно (6 дугаар зургийг үз).

	(Зургаадугаар зураг)

	 

	Хэрэв тохирох хэмжээний ширмэн уур нүдүүргүй бол тэдгээрийг мөн модоор хийж болох бөгөөд гагцхүү уурын ёроол ба нүдүүрийн үзүүрийг төмөрлөх хэрэгтэй болно.

	 

	г. ШИГШИЛТ

	Дээр дурдсан ёсоор жижиглэж нунтагласан будгийг нарийн шаа шигшүүрээр шигших хэрэгтэй. Будгийг шигших шигшүүр нь бичгийн ширээний шургуулга шиг хэлбэртэй томхон хайрцаг байх бөгөөд түүний ёроолд нь нарийн шаа бэхэлсэн байна. Хэрэв тусгайлан бэлтгэсэн шаа байхгүй бол түүний оронд жижиг нүхтэй гөлмөн төмрийг уул хайрцгийн ёроолд бэхэлж болно. Энэхүү шигшүүрийг цэвэр шал буюу брезент дээр хөндий өлгөнө. Шигшигдвэл зохих нунтаг будгийг тэрхүү шигшүүрт хийж сайтар шигшинэ. Шигшүүрийн дотор үлдсэн томхон ширхэгтэй будгийг дахин уурт хийж сайтар нүдээд дахин шигшинэ.

	Ийнхүү будгийг шигшиж байх үед будгийн тоос их гарах тул, салхи нэвт гүйх байшинд шигших хэрэгтэй. Ер нь салхигүй өдөр гадаа шигшвэл улам сайн юм.

	Шигшсэн будаг бол хэрэглэхэд бэлхэн болгогдсон будаг болох тул, түүнийг уул хэрэглэх газар хүртэл нь тээвэрлэхдээ нягт сайн авдар, хайрцгуудад буюу бочконд 4 хийж тээвэрлэнэ. Эсхүл зузаан даавуугаар хийсэн нягт шуудайнуудад хийж тээвэрлэж ч болно.

	 

	д. ШОРООН БУДГИЙГ ХЯЛБАРЧИЛСАН АРГААР БОЛОВСРУУЛАХ НЬ

	Будгийг боловсруулан бэлтгэхэд хэрэглэгдэх түүхий эд нь хайрга чулуу, элс зэрэг хольц багатай цэвэр байвал ашиглан авсан цэвэр зос, нанхи шороо, төмрийн хүдэр зэрэг түүхий эдээс, хялбарчилсан аргаар будгийг боловсруулан гаргаж болно. Үүний тул:

	1. Зарим нэг ил үзэгдэх буртгуудыг гараараа түүн, цэвэрлэнэ.

	2. Ингэж цэвэрлэсэн түүхий эдийг наранд ил тавьж хатаана.

	3. Хатсан түүхий эдийг уур нүдүүрээр жижиглэж нунтаглана.

	4. Нунтагласан түүхий эдийг шигшинэ.

	Энэхүү хялбарчилсан аргаар зөвхөн цэвэр түүхий эдийг ажиллаж болно. Харин будаг багатай буюу элсэрхэг, нанхиг шороолог хольц ихтэй түүхий эдийг ингэж ажиллаж болохгүй. Гэвч будаг боловсруулахад түүхий эдийн ордны ойр хавьд ус ховор бол, дурдсан хялбарчилсан аргыг хэрэглэж болох юм.

	 

	е. БУДГИЙН ӨНГИЙГ ХУВИРГАХ НЬ

	Нэг төрлийн түүхий эдээс янз бүрийн өнгөтэй будгийг боловсруулан гаргахын тул, бэлтгэсэн будгийг буюу эсхүл, уул түүхий эдийг нь 130―150 градус хүртэл ба түүнээс дээш халуунд улайсгана. Тэрчлэн будгийн өнгийг хурц буюу бүдэг болгохын тул, мөн энэ аргыг хэрэглэдэг юм. Ийнхүү улайсгах аргыг тусгай тохирсон зууханд гүйцэтгэдэг боловч мөн ширмэн тогоонд улайсгаж болдог байна. Тэгэхдээ туйпуу пийшингийн дээр суулгасан, том тогоонд будгаа хийгээд, гал өрдөж, будгийг улайсгаж болно. Бас энгийн ширэмтэй зуухан дээр гөлмөн төмөр тавьж, түүний дээр будгийг асгаж улайсгаж ч болно. Ер нь галд тэсвэртэй ваар саван дотор будгийг улайсгах нь хамгийн сайн юм. Эдгээр аргын алиныг ч хэрэглэж, будгийг улайсгахдаа түүнийг сайтар хутгаж байхгүй бол, будаг нь жигд бус улайсах ба үүнээс үндэслэж өнгө нь өөр өөр болно.

	Төмрийн хольцтой будгуудыг улайсгахад тэдгээрийн өнгө улам тод болохын сацуу бараандуу болдог байна. Ямар нэгэн будгийг буюу түүнийг боловсруулан бэлтгэхэд хэрэглэгдэх түүхий эдийг улайсгахад түүний жигд будах чанар нь сайн болдог юм. Ялангуяа, улаан зос, шар зос, төмрийн шунх ба зарим нэг шороон будгуудыг улайсгахад тэдгээрийн чанар нь нэлээд сайжирч ирдэг байна.

	Будгийг буюу түүнийг боловсруулахад хэрэглэгдэх түүхий эдийг аль хэр халуун галд хэдий чинээ удаан улайсгавал уул будгийн өнгө нь төдий чинээгээр хувирна. Иймд нэг төрлийн будгийг янз бүр улайсгах юм бол өөр өөр өнгөтэй будгуудыг боловсруулан гаргаж болох жишээтэй байна.

	
ШОРООН БУДГИЙН ОРДУУДЫН ТОДОРХОЙЛОЛТ

	Энэ хэр тус улсын дэвсгэр нутаг дээр шороон будаг бүхий газрууд 40 орчим олдсон боловч, эдгээрийн олонхыг нь мэргэжилтэн геологич хүмүүс шинжилж үзээгүй юм. Ийм учраас, уул шороон будгийн ордуудын тухай мэдээ баримтууд нь бүрэн бус буюу заримдаа ч үнэн бус байдаг байна. Хэдий тийм боловч, дор дурдсан зарим газрууд дахь шороон будгийг нутгийн ардуудаас ашиглан авдаг байна.

	Шороон будгийг боловсруулан гаргахад хэрэглэгдэх түүхий эд хаана ямар газарт байгаа тухай мэдээнүүдийг аймаг нэг бүрд тус тус тодорхойлов.

	 

	А. ТӨВ АЙМАГ

	1. Өндөрширээт сумын Цагаан Дэл гэдэг хоолойд байгаа хүхрийн ордын дэргэд, улаан, ухаа, шаравтар өнгөтэй зос бий. Тус орд дахь будгийн үе нь 3 метр илүү зузаан бөгөөд 2-оос 5 метр гүнд оршино. Эдгээр зос нь сийрэг, шороолог буюу мөн заримдаа нягт цул хэлбэртэй бөгөөд төмрийн услаг ислээс бүрэлдсэн бололтой. Тус ордыг шинжилж үзсэн Шипулинээс тодорхойлсон ёсоор, зос байгаа газрын талбайн хэмжээ нь 140 дөрвөлжин метр ба байгалийн бэлтгэл нь 180 куб метр болно. Энэхүү орд нь Туул голын дэргэд байгаа тул тэндхийн зосыг ашиглан авахад нөхцөл дүүрэн байна. Гэвч өргөнөөр ашиглан авах ажлыг зохиохын урьд тэрхүү будгийн түүхий эдийн хольцуудын дотор хүхэр бий эсэхийг шинжлэн магадлах нь чухал болно.

	 

	2. Улаанбаатар хотын хуучин гандангийн дэнжийн дэргэд тод өнгөтэй нанхи шороо бий. Энэ нь хайрга зэрэг хольц ихтэй боловч, зос мэт шороон будгийг боловсруулан гаргахад хэрэглэгдэж болмоор юм. Хэрэв тус Улаанбаатар хот дахь гар үйлдвэрийн байгууллагуудаас тэрхүү нанхи шороог ашиглан авч будаг боловсруулан гаргахад хүрвэл түүнийг урьдаар сайтар шинжилж, зохих туршлагуудыг хийх нь чухал болно.

	 

	3. Улаанбаатар хотын боловсон мах комбинатаас баруун хойш 2 километр орчимд орших жалга дотор хүрэн өнгөтэй нанхи шороо ил үзэгдэх бөгөөд энэ нь шороон будгийг боловсруулан гаргахад хэрэглэгдэж болмоор юм. Гэвч энэ тухай туршиж үзсэн зүйлгүй байна.

	 

	4. Чойроос баруун тийш 5 километрт Эрээн сум орох замын дэргэдэх жижиг гуу жалгануудад ухаа бор, шаравтар өнгөтэй зосорхог нанхи шороо бий.

	 

	Б. ХЭНТИЙ АЙМАГ

	Тус аймагт энэ хэр олдсон, тод өнгөтэй нанхи шороон ордууд нь гол төлөв, Хэрлэн голоос урагш ба Мөрөн гол, Улз голын хөндийн талархаг газруудад байна.

	 

	1. Өндөрхаан орох замаас хойш Мөрөн голын баруун эрэг дээр тод өнгөтэй нанхи шороо бий бөгөөд энэ нь хэдийгээр хайрга элс зэрэг хольц ихээхэнтэй боловч, улаан, шар зос зэрэг шороон будгуудыг боловсруулан гаргахад хэрэглэгдэж болмоор байна. Харин зохих туршлагыг хийж үзээгүй юм. Гэвч тус орд нь Өндөрхаанаас 30―35 километр хол бөгөөд замын ба голын дэргэд байгаагийн дээр, ойр орчимд нь нүүрсний орд бий тул түүнийг ашиглахад маш дөхөм юм.

	 

	2. Хуучин Балж сумын нутагт хүрэн ба шаравтар хүрэн өнгөтэй шороон будаг бий бололтой.

	 

	3. Мөнххаан сумын нутаг дахь Отог алтатын холд гэдэг газар будгийн шороо бий бололтой.

	 

	4. Мөн Чандмана худгийн орчим будгийн шороо бий бололтой гэсэн мэдээ Шинжлэх Ухааны Хүрээлэнд бий.

	 

	В. СҮХБААТАР АЙМАГ

	Шороон будгийг боловсруулан гаргахад хэрэглэгдэж болох өнгөт нанхи шороо, Сүхбаатар аймгийн, ялангуяа өмнө хэсгүүдэд ихээхэн байна. Гэвч энэ хэр зөвхөн гурван газар шороон будаг бий болох мэдээ байна. Үүнд:

	 

	1. Байшинтаас шинэ Дарьганга сум орох замын дэргэд тод улаан өнгөтэй нанхи шороо бий бөгөөд түүнийг ашиглан авч, улаан ба шар зос зэрэг шороон будгийг боловсруулан гаргаж болох мэт байна.

	 

	2. Хуучин Югзэрийн хийдийн орчим дахь, Чоно голын хөндийд тод өнгөтэй бөгөөд тос даасан, зуурмаг чанартай ба буртаг хольц багатай нанхи шороо бий.

	 

	3. Онгон сумын орчимд ув улаан ба хул шар өнгөтэй будгийн шороо бий гэдэг мэдээ Шинжлэх Ухааны Хүрээлэнд бий.

	 

	Г. ДОРНОГОВЬ АЙМАГ

	Шороон будгийг боловсруулан гаргахад хэрэглэгдэж болох тод өнгөтэй нанхи шороон ордууд тус аймгийн дэвсгэр нутагт нэлээд олон газар байгаа бөгөөд бараг цөмөөрөө гуравдагч галбын буюу эсхүл шохойн галбын хөвсгөр тунадаснуудтай гарал үүслийн талаар холбоотой юм аа.

	 

	1. Улаан, хул шар ба ногоовтор өнгөтэй нанхи шороо. Сайншандаас өмнө зүг ихээхэн байна. Жишээлбэл: хурц улаан өнгөтэй нанхи шороо, хуучин Хамрын хурлаас 2―3 километр хойш ихээхэн хэмжээгээр олдоно. Эдгээр нанхи шороо нь гуравдагч (?) галбын говийн тунадаснуудын бүрэлдэхүүнд багтсан, хатуурсан элсэн чулууны хооронд үетэж оршино. Мөн энэхүү давхраас чулуулгуудын дотор нь мөн чулуун нүүрс бий юм.

	Эндэхийн нанхи шороог ашиглан авч, шороон будгийг боловсруулахад төдий л төвөг бэрхшээлгүй байна. Ялангуяа тус ордуудын орчимд худаг ус бийн дээр, хуурай улиралтай нутаг тул боловсруулан гаргасан чийгтэй будгийг хатаахад бололцоо нөхцөлөөр тохиромжтой юм. Харив дурдсан нанхи шороонуудыг зохих туршлагаар шалгаж үзсэн зүйлгүй боловч, тэдгээрийн нэлээд олонх нь будгийг боловсруулан гаргахад хэрэглэгдэж болох биз ээ.

	 

	2. Сайншандаас урагш 12 километрт орших Түшлэгийн уулын чулуун нүүрсний уурхайн орчимд ув улаан өнгөтэй нанхи шороо бий боловч, хайрга чулуу ихтэй юм. Гэвч үүнээс янз бүрийн өнгөтэй улаан будаг хийж болмоор бололтой. Эдгээр нанхи шороо нь машин замын дэргэд ил үзэгдэнэ. Шороон будгийг боловсруулахад хэрэглэгдэх усыг өрөмдмөл худгуудаас авч болох бэ харин түлшинд чулуун нүүрсийг ашиглаж болно.

	 

	3. Сайншандаас урагш 60 километрт орших, хуучин Далан түрүүгийн сүмийн орчимд хөхөвтөр бор өнгөтэй, тослог ба зуурмаг чанартай нанхи шороо бий. Энэхүү нанхи шороог тостой хольж будаг хийхэд бараг хар өнгөтэй болдог ба цавуутай холивол бор өнгөтэй болдгийн дээр, түлж улайсгахад өнгөө ихээхэн алддаг байна.

	 

	4. Замын-Үүдээс баруун хойш 25―30 километрт ув улаан өнгөтэй бөгөөд шороон будаг хийж болмоор нанхи шороо бий.

	 

	5. Сангийн далайн худгаас зүүн тийш 7―8 километрт хүрэн улаан өнгөтэй бөгөөд бүрэлдэхүүн ба гарал үүслийн талаар Латерит шиг нанхи шороо бий. Энэхүү нанхи шороог Геологи хайгуулын экспедицийн лабораторид туршиж үзсэнд жижиглэж нунтаглахад мөнхүү нанхи шороо нь бага зэрэг элстэй болохын дээр, өнгө нь хүрэн хул ба цайвар хүрэн болтол хувирна. Эл шороон будгийг тостой холивол хар хүрэн өнгөтэй сайн чанарын будаг болох ба модны цавуутай холиход цайвар хул өнгөтэй болох буюу цардуултай холиход улаавтар хул өнгөтэй болно. Энэ будгийг тос ба модны цавуутай холиход сайн будаг болох боловч, харин улайсгахад өнгөө алддаг байна.

	 

	6. Дэлгэр хэтээс баруун хойш 11―12 километрт орших Эрдэнэцогт гэдэг газар хул ба бор өнгөтэй нанхи шороолог ба цахиурт чулуулгууд, мөн түүнчлэн манганы ба төмрийн хүдэр бий. Үүнээс гадна тод бор, улаавтар хул, шар ба хөх саарал өнгөтэй нанхи шороонууд бий. Зохих туршлагыг Геологи хайгуулын экспедицийн лабораторид химич Лолатниковоос хийж үзсэнд хүрэн улаан өнгөтэй бөгөөд бага зэрэг элстэй нанхи шороо нь жижиглэж нунтагласны хойно, сайн чанарын будаг болох юм. Үүнийг тостой холивол хар хүрэн өнгөтэй гялгар будаг болох ба модны цавуутай холивол улаавтар хүрэн өнгөтэй будаг болох буюу харин цардуултай холиход хүрэн улаан өнгөтэй будаг болох боловч, чанар муутай болно.

	Энэ будгийг түлж улайсгахад өнгө нь улам бараан болох тул, улайсгалгүйгээр тос ба модны цавуутай хольж шороон будгийг хийхэд тохиромжтой болох юм.

	Бодвол, манганы хольц бүхий хар хүрэн өнгөтэй нанхи шороо нь, төмрийн хүрэн хүртэй бололтой. Түүнийг жижиглэж нунтаглаад тостой холивол улаан зос мэт өнгөтэй сайн чанарын будаг болох буюу уул будсан зүйл нь цайвар хүрэн өнгөтэй, гялгар туяатай болно. Харин модны цавуутай холивол улаан хүрэн өнгөтэй сайн чанарын будаг болно.

	Тэрхүү шороон будгийг түлж улайсгахад өнгө нь улам хар хүрэн болох ба цардуул, модны цавуутай холивол хар хүрэн өнгөтэй дунд зэргийн чанартай будаг болно.

	Эл будгийн түүхий эдийн орд нь ихээхэн бэлтгэлтэй болохын дээр, хагас километрт орших гуу дотор цэнгэг устай булаг шандууд бий ба уул ордонд машинаар хүрэлцэн очиж болох нөхцөлтэй байна. Энэхүү орд дахь түүхий эдийг ил яргийн аргаар ашиглаж болох юм.

	 

	7. Дэлгэрхэт сумын орчим дахь хуучин эвдэрхий суурины дэргэд, сумын төвөөс зүүн тийш 10 километрт орших нэг толгой дахь жалгын эхэнд янз бүрийн өнгөтэй нанхи шороо бий. Үүнийг нутгийн ардуудаас ашиглан авч, өөрсдийн аж ахуйн хэрэгцээг хангаж байжээ. Тус орд дахь чулуулгуудын зүсэлтийг дээрээс доош нь дурдвал:

	1. Өөхөн цагаан чулуу, төмөрхөг занар, төмрийн хүрэн хүр зэрэг хольц бүхий нанхи шороо хамгийн дээр нь оршино. Түүний үеийн зузаан нь 0,5―1 метр болно.

	2. Энэхүү үеийн дор нь хөхөөс бор саарал хүртэл өнгөтэй гипс бүхий нанхи шороо орших бөгөөд түүний үеийн зузаан нь 25 сантиметр болно. Энэхүү нанхи шороог ашиглан авч будаг хийдэг байна. Түүнийг олифтой холивол хар саарал өнгөтэй сайн чанарын будаг болох ба модны цавуутай холивол болд шиг хөх саарал өнгөтэй будаг болно. Харин түлж улайсгавал цайвар хүрэн өнгөтэй сайн чанарын будаг болно.

	3. Энэхүү үеийн дор цайвар шар өнгөтэй зосорхог нанхи шороо бий. Түүний үеийн зузаан нь 0,5-аас 0,75 метр болно. Үүний дор нь нягт чанартай, шар өнгөтэй нанхи шороо орших бөгөөд түүний дотор 32 хувь орчим төмрийн хольц байна. Энэхүү нанхи шороо нь шороон будгийг боловсруулан гаргахад хэрэглэгдэх сайн чанарын түүхий эд болох бөгөөд түүнийг зохих аргаар боловсруулж нунтаглаад тостой холивол, шаравтар хүрэн өнгөтэй сайн чанарын будаг болох ба модны цавуутай холивол, цайвар шар өнгөтэй буюу цардуултай холивол бүдэг шар өнгөтэй сайн чанарын будаг болно. Энэ будгийг түлж улайсгавал өнгө нь бараан болох боловч тод болно. Ийнхүү түлж улайсгасан будгийг цавуутай холивол ягаан хүрэн өнгөтэй будаг болох юм.

	Тус орд дахь түүхий эдийн бэлтгэл нь нэлээд ихээхэн бөгөөд түүний ойр хавьд нь худаг ба булаг шанд бий тул будгийг боловсруулан гаргахад хэрэглэгдэх усыг түүнээс авч болох байна.

	 

	8. Сайншандаас Байшинт орох замын дэргэд, Хавцгайтын худгийн орчимд шар өнгөтэй зосорхог нанхи шороо бий. Энэ нь хэдийгээр элсэрхэг хольц ихээхэнтэй боловч, дунд зэргийн чанартай шороон будгийг боловсруулан гаргахад хэрэглэгдэж болох байна. Энэ будгийг тостой холивол шаравтар хүрэн өнгөтэй, чанараар барагтай будаг болох ба модны цавуутай холивол чанар сайтай болно. Харин түүнийг түлж улайсгах юм бол ягаавтар хүрэн өнгөтэй чанар муутай будаг болно.

	 

	Д. ДУНДГОВЬ АЙМАГ

	Шохойн галбын ба гуравдагч галбын хөвсгөр чулуулгууд Дундговь аймгийн дэвсгэр нутагт ихээхэн боловч, шороон будгийг боловсруулан гаргахад хэрэглэгдэх түүхий эд бүхий газруудыг энэ хэр олноор нээж олсонгүй байна.

	 

	1. Хулд сумын орчимд цайвар шар өнгөтэй зосорхог нанхи шороо бий бөгөөд үүнийг гар үйлдвэрийн артелиас ашиглан авдаг бололтой. Эндэхийн зарим нанхи шороо нь 33 хувь хүртэл төмөртэй байна.

	Шинжлэх Ухааны Хүрээлэнгийн даалгавраар эдгээр шороон будгийн түүхий эдийг Геологи Хайгуулын Экспедицийн лабораторид туршиж үзсэн үүнд хүрэн улаан өнгөтэй зосорхог нанхи шороог жижиглэж нунтаглахад цайвардуу хүрэн улаан өнгөтэй болох ба тостой холивол улаавтар хүрэн өнгөтэй, чанар сайтай будаг болно. Харин цардуултай холивол хүрэн улаан өнгөтэй, дунд зэрэг чанартай болно. Гэтэл түүнийг түлж улайсгахад хул шар өнгөтэй чанар сайтай будаг болно.

	Шар өнгөтэй зосорхог нанхи шороо мөн энэ хавьд бий. Тэр нь чулуу нэлээд элбэгтэй учир түүгээр шороон будаг хийхийн урьд үүнийг шигших нь чухал байна. Үүнийг жижиглэж нунтаг болгоод тостой холивол хүрэвтэр шар өнгөтэй, чанар муутай будаг болдог байна. Тэрчлэн элсэрхэг хольц ихээхэнтэй тул цавуутай холивч чанар муутай будаг болно. Мөн энд бүдэг ягаавтар хүрэн өнгөтэй элсэрхэг нанхи шороо бий боловч, жижиг чулуу, элсэрхэг хольцтой юм. Нунтагласан будаг нь тостой холивол хүрэн бор өнгөтэй, дунд зэргийн чанартай будаг болно. Цавуутай холивол бүдэг хүрэн өнгөтэй, чанар сайтай будаг болох ба уул будагдсан зүйл нь жигд гялгар өнгөтэй болно. Цардуултай холивол мөн бүдэг хүрэн өнгөтэй бөгөөд чанар сайтай будаг болно. Харин уул будгийн түүхий эд нь бага зэрэг гялтганууртай учраас чанар нь муудах тул түүнийг шигшиж цэвэрлэх хэрэгтэй.

	Дээр дурдсан гурван төрлийн шороон будгийг барилгын үйлст хэрэглэхэд тохиромжтой болно.

	 

	2. Эрдэнэ далай сумын төвөөс 20―25 километрт ба Даланзадгад орох замаас зүүн тийш 2―3 километрт янз бүрийн өнгөтэй тос даасан нанхи шороо бий. Эдгээрийн дотроос хүрэн улаан өнгөтэй нанхи шорооны 20 сантиметр орчим зузаан үе тод үзэгдэнэ. Үүнийг нутгийн ардууд будаг болгож хэрэглэдэг байна. Бэлтгэл нь 80 куб метр болно. Мөн энд ногоовтор хүрэн өнгөтэй нанхи шороо бий тул түүгээр шороон будаг хийж болмоор байна.

	 

	3. Дэлгэрхангай сумын нутаг дахь Шувуут уулын Хэцүү тээг гэдэг газар улаан өнгөтэй нанхи шороо бий боловч, шороон будгийг боловсруулахад бэлтгэл нь бага юм. Харин тэнд шаазангийн нанхи шороо байж болмоор байна.

	 

	С. ӨМНӨГОВЬ АЙМАГ

	1. Ноён сумнаас зүүн урагш 5 километрт шар ба хул өнгөтэй шороон будаг бий боловч, бэлтгэл багатай тул, зөвхөн нутгийн хэрэгцээг хангахад хэрэглэгдэж болох бололтой.

	 

	2. Даланзадгадаас зүүн урагш 35 километрт ба Жаргалант сумын нутаг дахь Хотол хайрхан уулын зүүн хойд бэлд хүрэн улаан өнгөтэй төмөрлөг хольц ихтэй нанхи шороо бий. Эндэхийн нанхи шороог Шинжлэх Ухааны Хүрээлэнгийн химийн лабораторид шинжлэн үзэхэд түүний бүрэлдэхүүний дотор цахирын исэл 2 хувь орчим, хөнгөн цагааны исэл 56 хувь, төмрийн исэл 21 хувь, манганы исэл 1 хувь, шохойн исэл 6 хувь, магнийн исэл 2 хувь, хүхрийн исэл 4 хувь, калийн ба натрийн исэл 1 хувь орчим байгаа ба улайсгахад 10 хувь орчим гээгдэлтэй юм. Техникийн туршлагыг хийж үзвэл дурдсан бүрэлдэхүүн бүхий нанхи шорооны тос шингээх чадвар нь улайсгахаас өмнө 40 хувь ба улайсгасны дараа мөн 40 хувЬ болохоос гадна, 1 хавтгай дөрвөлжин метр гадаргууг будахад улайсгахаас өмнө 41 грамм ба улайсгасны дараа 32 грамм хэрэглэгдэх төлөвтэй байна.

	Шороон будгийг боловсруулахад хэрэглэгдэж болох энэхүү хүрэн улаан өнгөтэй нанхи шороо нь улайсгахад өнгөө алдахгүй боловч, бага зэрэг элстэй тул олифтой хольж тосон будаг хийхэд баахан арзгар болдог байна. Эндэхийн ордны бэлтгэл нь нэлээд ихээхэн тул тус аймгийн шороон будгийн хэрэгцээг хангаж чадахуйц бололтой.

	 

	3. Шороон будгийг боловсруулан гаргахад хэрэглэгдэж болох тод өнгөтэй нанхи шороо, Номгон сумын орчимд ихээхэн хэмжээгээр байх бөгөөд эдгээрийн заримыг Шинжлэх Ухааны Хүрээлэнгийн химийн лабораторид шинжлэн үзсэнд:

	а. Шар өнгөтэй зосорхог нягт ба бага зэрэг элстэй нанхи шорооноос боловсруулан гаргасан шороон будгийн тос шингээх чадвар нь улайсгахаас өмнө 50 хувь, улайсгасны дараа 35 хувь болохын дээр, нэг хавтгай дөрвөлжин метр гадаргууг будахад улайсгахаас өмнө 40 грамм, улайсгасны дараа 29 грамм хэрэглэгдэнэ. Улайсгахад энэхүү будаг нь өөрийн шар өнгийг хүрэн улаан болтол хувиргах ба олифтой хольж тосон будаг хийхэд элстэй учраас арзгар болдог байна.

	б. Цайвар шар өнгөтэй тосорхог нанхи шороог жижиглэн нунтаглаж шороон будгийг хийсэнд түүний тос шингээх чадвар нь улайсгахын өмнө 35 хувь ба улайсгасны дараа 25 хувь болохын дээр, нэг хавтгай дөрвөлжин метр гадаргууг будахад улайсгахын өмнө 31 грамм, улайсгасны дараа 39 грамм хэрэглэгдэх байна. Харин улайсгахад энэхүү шаравтар өнгөтэй будаг нь хөхөвтөр туяатай хар бор өнгөтэй болно.

	в. Хүрэн улаан өнгөтэй жижиг ширхэгтэй нанхи шороогоор хийсэн будгийн тос шингээх чадвар нь улайсгахаас өмнө ба улайсгасны дараа 32 хувь болохоос гадна, нэг хавтгай дөрвөлжин метр гадаргууг будахад улайсгахын өмнө 22 грамм, улайсгасны дараа 36 грамм хэрэглэгдэнэ. Харин энэ будгийг улайсгахад ногоовтор туяатай бүдэг хүрэн өнгөтэй болох ба улайсгасны дараа нунтаглахад улаавтар хүрэн болдог байна.

	г. Балт чулууны хольцтой, хар хүрэн өнгөтэй, тосорхог бөгөөд жижиг хэсгүүдээс бүрэлдсэн чулуулгаас боловсруулан гаргасан шороон будгийн тос шингээх чадвар нь улайсгахын өмнө ба улайсгасны дараа 30 хувь болох бөгөөд нэг хавтгай дөрвөлжин метр гадаргууг будахад улайсгахын өмнө 40 грамм, улайсгасны дараа 45 грамм хэрэглэгдэхээс гадна, улайсгасны хойно уул будаг нь хөхөвтөр хар өнгэтэй болно.

	Энэхүү будаг нь гэрэлд аль хэр тэсвэртэй болохыг туршиж үзэхийн тул наранд тавьсанд түүний өнгө нь 2 долоо хоногийн дотор мэдэгдэхүйц өөрчлөлтийг олсонгүй, мөн түүнчлэн цаг уурын байдалд тэсвэр сайтай юм.

	3 дугаарт дурдсан шороон будгийг боловсруулан гаргахад хэрэглэгдэж болох 4 төрлийн түүхий эдийн химийн бүрэлдэхүүнийг дурдвал:

	 

	
		
				Бүрэлдэхүүн

				а

				б

				в

				г

		

		
				Улайсгалтын гээгдэл

				12,30

				23,18

				29,10

				9,23

		

		
				Цахирын исэл

				13,65

				2,42

				0,82

				35,64

		

		
				Хөнгөн цагааны исэл

				47,14

				32,75

				41,04

				4.00

		

		
				Төмрийн исэл

				19,06

				53,45

				32,60

				47,00

		

		
				Манганы исэл

				—

				―

				―

				4,35

		

		
				Кальцийн исэл

				8,58

				3,96

				12,1

				4,41

		

		
				Магнийн исэл

				2,02

				0,85

				8,16

				2,28

		

		
				Хүхрийн хүчлийн ангидрид

				7,39

				5,25

				4,20

				0,95

		

		
				Кали ба натрийн исэл 

				2,10

				1,32

				1,08

				1,37

		

	

	 

	Энэхүү хүснэгтээс үзвэл Номгон сумын орчим дахь шороон будгийн түүхий эд болох нанхи шороо нь хүхэр нэлээдтэй байна. Иймд төмөрлөг зүйлсийг будахаар шороон будгийг боловсруулан гаргахын урьд зохих нэмэлт туршлагуудыг хийх нь чухлаас гадна, хүхэртэй будаг бол төмөрлөг зүйлсийг хялбар гэмтээдэг тул эдгээр нанхи шороо нь энэ тухайд тохирохгүй байж ч болно.

	Эдгээр дурдсан ордоос гадна, мөн Халзан уул ба Өвөр байшинт зэрэг газруудын орчимд хүрэн өнгөтэй нанхи шороо бий бололтой.

	 

	Ж. ӨВӨРХАНГАЙ АЙМАГ

	1. Арц богдын ард Ховд сумнаас баруун урагш 15 километрт орших Ямаан ус гэдэг газарт улаан ба заримдаа хул шар өнгөтэй нанхи шороо бий. Энэхүү нанхи шороог Ховд сумын артелиас ашиглан авч, улаан будаг хийдэг байна.

	 

	3. ХӨВСГӨЛ АЙМАГ

	1. Хөвсгөл нуурын орчимд, Эгийн голын эхийн зүүн эрэг дээр улаан ба шар өнгөтэй зосорхог шороон будаг бий. Энэхүү орд нь их замын орчимд бөгөөд ус түлшээр хангагдсан учир, түүнийг нарийвчлан шинжилж зохих туршлагуудыг хийгээд будаг боловсруулах үйлдвэр байгуулж болох эсэхийг шийдвэрлэх нь чухал байна.

	 

	И. ЗАВХАН АЙМАГ

	1. Баян-Өндөр сумын тавдугаар багийн нутаг, Асгат толгой гэдэг газарт улаан ба шар өнгөтэй шороон будгийн түүхий эд бий бололтой. Эдгээр ордуудын тухай ямар ч тодорхой баримтгүй байна.

	 

	К. ХОВД АЙМАГ

	1. Хайрхан сумын Баян цагаан гэдэг газарт улаан хүрэн өнгөтэй будгийн түүхий эд бий.

	 

	2. Чандмань сумын нутаг дахь Нүүрст уул гэдэг газрын орчимд улаан хүрэн, улаан ба хар өнгөтэй будгийн түүхий эд бий.

	 

	3. Булган сумын нутаг дахь Яст гэдэг газарт бүдэг шар өнгөтэй будгийн түүхий эд бий.

	 

	Л. БАЯНХОНГОР АЙМАГ

	1. Монголын Алтайн умард зүгт орших Баянцагаан сумын нутаг дахь Цагаан богд гэдэг уулын орчимд улаан өнгөтэй будгийн түүхий эд бий.

	 

	М. УВС АЙМАГ

	1. Улаангомоос Давст сум орох замын дэргэд, Увс нуурын баруун хойд эргийн орчимд хар хүрэн ба хүрэн улаан өнгөтэй зосорхог нанхи шороо бий. Эдгээр нанхи шороонуудыг туршиж үзээгүй боловч, гаднах байдлыг ажиглавал шороон будгийг боловсруулан гаргахад хэрэглэгдэж болмоор байна.

	 

	2. Давст уул сумын нутаг дахь чулуун давсны ордын орчимд хөхөвтөр саарал, шар, улаан ба ногоовтор өнгөтэй нанхи шороонууд гөлтгөнийн хамтаар ихээхэн байна. Тус газарт ийнхүү янз бүрийн өнгөтэй будгийн түүхий эд ба гөлтгөнө, чулуун давс зэрэг ашигт малтмалууд нэгэнт байгаа тул эдгээрийг ашиглан авах гар үйлдвэрийг байгуулах явдал ихээхэн ач холбогдолтой болохыг тэмдэглэх нь чухал байна.

	 

	3. Баруун Цэрдийн гөлтгөнийн ордны орчимд улаан өнгөтэй нанхи шороо бий бөгөөд түүний чанар нь нэлээд сайн болох тул түүнийг ашиглан авч, шороон будгийг боловсруулан гаргахад тохирох бололтой.

	 

	4. Сагил сумын 6 дугаар багийн нутаг дахь Баян матаны нүүрсний ордны орчимд улаан, бүдэг ногоон, хул шар, хөхөвтөр бор, цагаан, хүрэн ба хар өнгөтэй нанхи шороо бий. Эдгээр нанхи шороо нь бусад төрлийн хольц багатай цэвэр болохын дээр, бэлтгэл ихээхэнтэй болох тул шороон будгийг боловсруулан гаргахад хэрэглэгдэж болох байна.

	 

	5. Харгийн голын хөндийн хойд захад улаан, хүрэн, ягаан ба бүдэг ногоон өнгөтэй, жижиг ширхэгтэй бөгөөд бэлтгэл ихээхэнтэй нанхи шороо, гөлтгөнө, бичгийн шохой, шохойн чулуу зэрэг ашигт малтмалуудын хамтаар оршино. Эдгээрийн алиныг ч ашиглан авахад бололцоо дүүрэн болно.

	 

	6. Өндөрхангай сумын төвөөс баруун хойш 2 километр бөгөөд Дунд голын эхний баруун талд төмрийн шороорхог хүрэн хүр бий бөгөөд үүнийг нутгийн ардууд түлж, хүрэн улаан өнгөтэй будаг болгон хэрэглэдэг байна.

	
ДҮГНЭЛТ

	Сайн чанарын шороон будгийг боловсруулан гаргахад хэрэглэгдэх нанхи шороо зэрэг түүхий эдийн ордууд тус орны дотор олон байгаа нь дамжиггүй юм. Бид зөвхөн энэ хэр олдсон ордуудыг дурдав. Жишээлбэл: Говь-Алтай, Сэлэнгэ, Булган зэрэг аймгуудад шороон будгийн ордууд байгаа боловч, тэдгээрийн чухам хаана орших нь тодорхой мэдэгдэхгүй учраас тус эмхэтгэлд эс оруулав.

	Нэр дурдаагүй аймгуудын геологийн зохион байгуулалтыг харгалзвал тэдгээр аймгуудад шороон будгийн ордууд олдож болох юм.

	Дурдсан ордуудын олонх дахь шороон будгийн түүхий эдийг химийн лабораторид шинжилж техникийн туршлагыг хийгээгүй тул тэдгээрийг ашиглан авч, будаг боловсруулан гаргахын өмнө зохих шинжилгээ туршлагуудыг хийх нь чухал болно.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

